
	12-14

Монгол Улсын Их Хурлын 2019 оны намрын ээлжит чуулганы
Хууль зүйн байнгын хорооны 2020 оны 01 дүгээр сарын 28-ны өдөр
/Мягмар гараг/-ийн хуралдааны товч тэмдэглэл
 

Хууль зүйн байнгын хорооны дарга Х.Нямбаатар ирц, хэлэлцэх асуудлын дарааллыг танилцуулж, хуралдааныг даргалав.

 

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 26 минутад Төрийн ордны “Их эзэн Чингис хаан” танхимд эхлэв.
 

Чөлөөтэй: О.Батнасан, Б.Дэлгэрсайхан, Н.Учрал;
Эмнэлгийн чөлөөтэй: Ж.Батзандан, Ц.Гарамжав;
Тасалсан: Д.Ганболд, С.Эрдэнэ.
 
Хэлэлцэх асуудлын дараалалтай холбогдуулан Улсын Их Хурлын гишүүн Л.Болд үг хэлж, Хууль зүйн байнгын хорооны дарга Х.Нямбаатар тайлбар хийв. 
 
Нэг.Олон Улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөл /Засгийн газар 2019.12.02-ны өдөр өргөн мэдүүлсэн, соёрхон батлах, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/
 
Хэлэлцэж буй асуудалтай холбогдуулан Улсын Их Хурлын гишүүн, Батлан хамгаалахын сайд Н.Энхболд, Гадаад харилцааны яамны Олон улсын гэрээ, эрх зүйн газрын дэд захирал Г.Батчимэг, мөн яамны Олон улсын гэрээ, эрх зүйн газрын хоёрдугаар нарийн бичгийн дарга Б.Галданжамц нар оролцов. 
 
Хуралдаанд Улсын Их Хурлын Хууль зүйн байнгын хорооны ажлын албаны ахлах зөвлөх М.Үнэнбат, зөвлөх Б.Баярмаа, референт Г.Гантулга нар байлцав.
 
Хуулийн төслийн талаар Батлан хамгаалахын сайд Н.Энхболд танилцуулав.
 
Танилцуулгатай холбогдуулан Улсын Их Хурлын гишүүн Х.Нямбаатарын тавьсан асуултад Батлан хамгаалахын сайд Н.Энхболд хариулж, тайлбар хийв.
 
Улсын Их Хурлын гишүүн Ц.Мөнх-Оргил үг хэлэв. 
 
Х.Нямбаатар: Олон Улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төслийг дэмжье гэсэн санал хураалт явуулъя. 
 

Зөвшөөрсөн:
  9

Татгалзсан: 

  2

Бүгд: 


11

81.8 хувийн саналаар дэмжигдлээ. 

 


Байнгын хорооноос гарах санал, дүгнэлтийг Улсын Их Хурлын гишүүн Н.Оюундарь Аюулгүй байдал, гадаад бодлогын байнгын хороонд танилцуулахаар тогтов. 
 

Уг асуудлыг 10 цаг 46 минутад хэлэлцэж дуусав. 
 
Хоёр.Олон Улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөлтэй хамт өргөн мэдүүлсэн Эрүүгийн хуульд өөрчлөлт оруулах тухай болон Эрүүгийн хэрэг хянан шийдвэрлэх тухай хуульд өөрчлөлт оруулах тухай хуулийн төслүүд /Засгийн газар 2019.12.02-ны өдөр өргөн мэдүүлсэн, хэлэлцэх эсэх/
 
Хэлэлцэж буй асуудалтай холбогдуулан Улсын Их Хурлын гишүүн, Батлан хамгаалахын сайд Н.Энхболд, Гадаад харилцааны яамны Олон улсын гэрээ, эрх зүйн газрын дэд захирал Г.Батчимэг, мөн яамны Олон улсын гэрээ, эрх зүйн газрын хоёрдугаар нарийн бичгийн дарга Б.Галданжамц нар оролцов. 
 
Хуралдаанд Улсын Их Хурлын Хууль зүйн байнгын хорооны ажлын албаны ахлах зөвлөх М.Үнэнбат, зөвлөх Б.Баярмаа, референт Г.Гантулга нар байлцав.
 
Төслийн үзэл баримтлалын талаар илтгэлийг Батлан хамгаалахын сайд Н.Энхболд танилцуулав.
 
 
Илтгэлтэй холбогдуулан Улсын Их Хурлын гишүүн Х.Нямбаатарын тавьсан асуултад Батлан хамгаалахын сайд Н.Энхболд хариулж, тайлбар хийв. 
 
Төслийн талаар үг хэлэх Улсын Их Хурлын гишүүн гараагүй болно. 
 
Х.Нямбаатар: Олон Улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөлтэй хамт өргөн мэдүүлсэн Эрүүгийн хуульд өөрчлөлт оруулах тухай болон Эрүүгийн хэрэг хянан шийдвэрлэх тухай хуульд өөрчлөлт оруулах тухай хуулийн төслүүдийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн санал хураалт явуулъя. 
 

Зөвшөөрсөн:           10

Татгалзсан: 

   1

Бүгд: 


 11

90.9 хувийн саналаар дэмжигдлээ. 

 


Байнгын хорооноос гарах санал, дүгнэлтийг Улсын Их Хурлын гишүүн Л.Энхболд Улсын Их Хурлын чуулганы нэгдсэн хуралдаанд танилцуулахаар тогтов. 
 

Уг асуудлыг 10 цаг 54 минутад хэлэлцэж дуусав. 
 
 Гурав.Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийн төсөл болон хамт өргөн мэдүүлсэн Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийг дагаж мөрдөх журмын тухай хуулийн төсөл /Улсын Их Хурлын гишүүн Л.Энх-Амгалан нарын 3 гишүүн 2019.12.03-ны өдөр өргөн мэдүүлсэн, анхны хэлэлцүүлэг/
 
Хэлэлцэж буй асуудалтай холбогдуулан Улсын Ерөнхий прокурорын газрын Зөрчлийн хэрэг бүртгэх ажиллагаанд хяналт тавих хэлтсийн ахлах прокурор Л.Бадралт, мөн газрын Бодлого төлөвлөлт, хууль, эрх зүйн хэлтсийн хяналтын прокурор Д.Саруул, Цагдаагийн ерөнхий газрын Хуулийн хэлтсийн дарга Л.Нямдаваа, мөн газрын Зөрчил шалгах, мэргэжил арга зүйн хэлтсийн дарга М.Чинбат, Сонгуулийн ерөнхий хорооны Хууль, эрх зүйн хэлтсийн ахлах референт Д.Бат-Эрдэнэ нар оролцов. 
 
Хуулийн төслийг анхны хэлэлцүүлэгт бэлтгэсэн талаар Төрийн байгуулалтын байнгын хорооноос гаргасан санал, дүгнэлтийг Төрийн байгуулалтын байнгын хорооны дарга С.Бямбацогт танилцуулав. 

 

Байнгын хорооны санал, дүгнэлттэй холбогдуулан Улсын Их Хурлын гишүүн Х.Нямбаатар, Ц.Мөнх-Оргил, Ц.Нямдорж, Л.Болд нарын тавьсан асуултад Төрийн байгуулалтын байнгын хорооны дарга С.Бямбацогт, Сонгуулийн ерөнхий хорооны Хууль, эрх зүйн хэлтсийн ахлах референт Д.Бат-Эрдэнэ нар хариулж, тайлбар хийв. 
 

Хуулийн төсөлтэй холбогдуулан Улсын Их Хурлын гишүүн Х.Нямбаатар, С.Бямбацогт нар үг хэлэв.  

 
Х.Нямбаатар: Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийн төсөл болон хамт өргөн мэдүүлсэн хуулийн төслийг анхны хэлэлцүүлэгт бэлтгэсэн талаар Төрийн байгуулалтын байнгын хорооноос гаргасан санал, дүгнэлтийг дэмжье гэсэн санал хураалт явуулъя. 


Зөвшөөрсөн: 
  7
Татгалзсан:

  4
Бүгд:


11
63.6 хувийн саналаар дэмжигдлээ.
 

Байнгын хорооноос гарах санал, дүгнэлтийг Улсын Их Хурлын гишүүн Х.Нямбаатар Төрийн байгуулалтын байнгын хороонд танилцуулахаар тогтов. 
 


Хуралдаан 01 цаг 11 минут үргэлжилж, ирвэл зохих 19 гишүүнээс 11 гишүүн ирж, 57.8 хувийн ирцтэйгээр 11 цаг 37 минутад өндөрлөв. 

МОНГОЛ УЛСЫН ИХ ХУРЛЫН 
2019 ОНЫ НАМРЫН ЭЭЛЖИТ ЧУУЛГАНЫ 
ХУУЛЬ ЗҮЙН БАЙНГЫН ХОРООНЫ 2020 ОНЫ 01 ДҮГЭЭР САРЫН 28-НЫ 
ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Х.Нямбаатар: - Байнгын хорооны гишүүдийн энэ өдрийн амар амгаланг айлтгая. 
 
Байнгын хорооны гишүүдийн ирц бүрдсэн тул Хууль зүйн байнгын хорооны 2020 оны 01 дүгээр 28-ны өдрийн хуралдаан нээснийг мэдэгдье. 
 
Байнгын хорооны хуралдаанаар хэлэлцэх асуудлыг танилцуулъя. 
 
Нэгдүгээрт, Олон Улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөл. Санал, дүгнэлтээ Аюулгүй байдлын байнгын хороонд хүргүүлнэ. 
 
Хоёрдугаарт, Олон Улсын эрүүгийн шүүхийн Ромын дүрмийн “Түрэмгийллийн гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөлтэй хамт өргөн мэдүүлсэн Эрүүгийн хуульд өөрчлөлт оруулах тухай болон Эрүүгийн хэрэг хянан шийдвэрлэх тухай хуульд өөрчлөлт оруулах тухай хуулийн төслүүд. Хэлэлцэх эсэхийг шийднэ. 
 
Гуравдугаарт, Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийн төсөл болон хамт өргөн мэдүүлсэн хуулийн төслүүдийн анхны хэлэлцүүлгийг хийсэн талаарх Төрийн байгуулалтын байнгын хорооны санал, дүгнэлтийг хэлэлцэнэ. 
 
Дөрөвдүгээрт, Улсын Их Хурлын Н.Номтойбаярын бүрэн эрхийг түдгэлзүүлэх эсэх тухай асуудлыг хэлэлцэнэ. 
 
Хэлэлцэх асуудлаар өөр саналтай гишүүд байна уу? Л.Болд гишүүн. Өөр саналтай гишүүн алга уу? Эхнийх нь Олон Улсын эрүүгийн шүүхийн Ромын дүрмийн “Түрэмгийллийн гэмт хэрэгтэй тэмцэх гэрээ” соёрхон батлах тухай. 
 
Хоёр дахь нь болохоор соёрхон баталж байгаатай холбогдуулж эрүү, процессын хуульд нэмэлт, өөрчлөлт оруулах хуулийн төсөл. 
 
Гурав дахь Төрийн байгуулалтын байнгын хороо Аймаг, нийслэл, сум, дүүргийн иргэдийн Хурлын сонгуулийг анхны хэлэлцүүлэг хийгээд, дагаж өргөн мэдүүлсэн хэд хэдэн хуулиудад нэмэлт, өөрчлөлт оруулах шаардлагатай байгаа тул манай Байнгын хороогоор хууль зүйн дүгнэлт гаргуулах юм. 
 
Тэгээд дөрөвдүгээрт Их Хурлын гишүүний бүрэн эрхийг түдгэлзүүлэх. Л.Болд гишүүнээр тасаллаа. Л.Болд гишүүн. 
 
Л.Болд: Байнгын хорооны дарга, гишүүдэд энэ өдрийн мэндийг дэвшүүлье. 
 
Энэ долоо хоногт чуулган завсарлах нь үнэн байна уу? Эсвэл дараагийн долоо хоног бас байгаа юм уу? Яагаад гэвэл өнгөрсөн долоо хоногт бид нар нөгөө Улсын ерөнхий прокурорын мэдээллийг Байнгын хороо, чуулган дээр сонсох асуудлыг ярина гээд. Тэгээд энэ долоо хоног руу уг нь хойшлуулсан. 
 
Тэгээд энэ мэдээллийг одоо яг зайлшгүй шаардлага бол үнэхээр байна л даа. Одоо бид ингээд тараад явчих юм бол энэ их нээлттэй асуудлуудыг хаячхаад Их Хурал ямар нэгэн мэдээлэл авахгүй байх юм бол энэ Монголд чинь төрдөө итгэх итгэл ард түмэнд ноль заалаа шүү дээ. Үнэхээр аймшиг байна шүү дээ. Ерөөсөө Монголд ер нь төр байна уу? Одоо юу гэдэг юм тэр тагнуулын ажилтнууд нь буутай дээрэм хийсэн гэж үнэн үү? тэр. Энэ Байнгын хороо тэр мэдээлэл авдаггүй юм уу? Өөр юу юу сонсогдов. Тэр хар тамхины асуудал. Нөгөө 23 том хэргийн асуудал. Наад зах нь одоо энэ С.Зориг агсны амь насыг бүрэлгэсэн хэргээс чинь одоо шүүхийн тоглоом болоод дууслаа шүү дээ. Эрүүдэн шүүхийн бичлэгийг бүгд үзсэн шүү дээ. Ард түмнээрээ үзсэн. Дэлхий дахинаараа үзсэн. 4 сая хүний хандалт байгаа шүү дээ. Тухайн үедээ. Одоо хэд сая ч болсон юм. 
 
Тэгээд энэ чинь ийм шүүхийн тоглоом хийж. Тэр Т.Чимгээ нь одоо бүр сэтгэл зүйн маш тогтворгүй байдалд орсон. Ээж нь маш хүнд байна. Одоо өлсгөлөн зарлах асуудлаа мэдэгдсэн. Өнөөдөр түр хороо энэ нөхцөл байдлыг ярих гээд байж байна. Тэгэхдээ хууль зүйн асуудал шүү дээ. Явж явж. 
 
Хэрвээ энэ үнэхээр хууль зүй өнөөдөр Монголд үйлчлэхгүй юм бол одоо энэ Их Хурал ер нь ингэж ард түмнээ тамлаж сонгууль хүлээж суух ямар хэрэг байгаа юм бэ? Энэ асуудлуудыг хариулахгүй бол зүгээр энэ Төв аймгийн шүүхийн жүжиг бол одоо хэдэн сар үргэлжлэв. Тийм ээ. Буруу хүмүүсээ шүүгээд байгаа юм байна л даа. Зүгээр нэг гар хөлүүдийг нь. Яг жинхэнэ шүүгдэх ёстой хүмүүс гадуур тэр шүүх хурлыг ийм жүжиг болгоод сууж байна шүү дээ. 
 
Үнэхээр прокуророос асуумаар байна шүү дээ. Яахаараа прокурорын ялласан 9 хүн дээр болохоор ингээд шүүх хурал хэзээ ч болохгүй нөхцөл рүү орчихдог юм. Тэр гар хөл болсон хүмүүст. Тэгвэл тэр яахаараа цаад жинхэнэ эзэд нь, тэр үүрэг даалгавар өгсөн, тэр бололцоогоор хангасан, одоо тэр хаацайлж байгаа, шүүх хурлын жүжиг болгож байгаа тэр хүмүүс дээр өнөөдөр яагаад ямар нэгэн арга хэмжээ авдаггүй юм. 
 
Энэ чинь Монгол Улсын иргэний эрүүл мэнд, тэр ар гэр, тэр олон хүний хувь заяаны асуудал яригдаж байна шүү дээ. Монголын ард түмэн чинь бүр нүдээ бүлтийгээд. Үндсэндээ тэр Монголын бараг ихэнх аймаг, дүүргүүдээр ард түмэнтэй уулзлаа. Хүн болгон ярьж байна шүү дээ. Энэ чинь юу болоод байна гэж. Энд хариу өгөхгүй юм уу? Тэгээд одоо яах вэ Ерөнхий прокуророо сонсохгүй ингээд Их Хурал тараад явчих юм уу. Нөхцөл байдал бол маш хүнд байна. Өнөөдөр асуулт, хариулт хүлээж байгаа маш олон асуулт байна. Үүнийг шаардаж байна. Энийг зайлшгүй хэлэлцэх ёстой гэж харж байна. Үнэхээр хууль бус олон юмнууд байна. Энэ стратегийн ордуудыг чинь бүр ингээд бүгдийг нь идчихсэн. Түрүүчээсээ ингээд л Эрдэнэт, Монрос эд нар бол шүүх дээр л байж байдаг. Тэгээд цаана нь бол өчигдөр ШИНЭ намын зөвлөлийн хурлаар зарим стратегийн ордуудыг үргэлжлүүлээд хэлэлцэж байгаа. Цаашдаа хэлэлцэх бодолтой байна. 
 
Энэ бүгд чинь одоо тэгээд хулгай дээрэм шүү дээ. Энэ бүгдийг зогсоох тал дээр Хууль зүйн байнгын хороо арга хэмжээ авах шаардлагатай байх юм. Тэгээд Улсын ерөнхий прокуророо өнөөдөр сонсуул. Мэдээллийг нь Их Хуралд сонсох хэрэгтэй. Тэгж байж бид нар асуултдаа хариу авч байж тэгээд дараа дараагийнхаа шатны акцыг бодмоор байна. 
 
Х.Нямбаатар: Л.Болд гишүүний асуултад. Хэлэлцэж байгаа асуудалтай холбогдуулж ерөнхийдөө Улсын ерөнхий прокурорын Эрүүгийн болон Зөрчлийн тухай хуулийн хэрэгжилтийн талаар жил бүр Улсын Их Хуралд тайлагнадаг, тайлан сонсмоор байна гэдэг энэ зүйлийг ярьж байгаа. 
 
Өнгөрсөн жил Байнгын хороогоор, уржнан жил Байнгын хороогоор хэлэлцээд тэгээд энэ хуулийн хэрэгжилтийн талаар жил болгон тайлан тавьдаг юмыг чуулганаар оруулалгүй шийдсэн. Өнгөрсөн долоо хоногийн даргын зөвлөлийн хуралдаан дээр уг асуудлыг Хууль зүйн байнгын хорооноос энэ долоо хоногийн хэлэлцэх асуудлын дараалалд оруулъя гэдэг саналаа хүргүүлсэн. Даргын зөвлөл дээр ямар асуудал яригдсан бэ гэвэл ирэх долоо хоногт Улсын Их Хурлын гишүүний бүрэн эрхийг түдгэлзүүлэхтэй холбоотой асуудал яригдана. 
 
Тэгээд гол асуудал маань зөвхөн тэр хувь хүний хэрэгтэй холбоотой асуудал руу чиглээд явчихна. Тийм учраас энэ долоо хоногийн хэлэлцэх асуудлын дарааллаас хасъя гэдэг саналыг даргын зөвлөл дээр олонх нь гаргасан.
 
Өнөөдөр сая яг бид нар энэ чуулганы танхимд орохоос өмнө Төрийн байгуулалтын байнгын хорооны дарга бид хоёр бас бүлгийн даргатай уулзлаа. Ирэх долоо хоногт чуулган сунгаж магадгүй гэсэн агуулгатай зүйлийг Их Хурлын дарга ярьж байна. Энэ тохиолдолд хэлэлцэх асуудлын дараалалд оруулахад боломжтой байх гэж бодож байна. Яагаад гэвэл ирэх долоо хоногт дахиад хувь хүнтэй холбоотой асуудал яригдахгүй байх. 
 
Ер нь бид нэг зарчмыг л ойлгох хэрэгтэй. Их Хурал өөрийнхөө хяналт тавьдаг үндсэн хэлбэр нь асуулт асуулга тавих. Сүүлд Үндсэн хуульд нэмэлт, өөрчлөлт орсноор тэр хянан шалгах байгууллага томилж ажиллуулах ийм хэлбэрүүдээр хяналтаа тавьж байгаа. Бусад тохиолдолд шүүхийн хараат бус бие даасан байдалд хөндлөнгөөс оролцох, Эрүүгийн хэрэг хянан шийдвэрлэх тухай хуулиар прокурорын байгууллагад харьяалуулсан асуудалд шууд хажуугаас оролцох тийм эрх зүйн зохицуулалт байхгүй байгаа. 
 
Тэгээд энийг бид нар бас цаашид анхаарч явах ёстой. Хууль зүйн сайд тэр Шүүхийн тухай хууль төд удахгүй энэ хаврын чуулганаар орж ирэхээр бэлтгэгдсэн байгаа гэж ойлгож байгаа. Шүүхийн 5 багц хуулийг нэг ийм кодекс болгож, багц хууль болгож оруулж ирэхээр ингээд төлөвлөгдөөд ажиллаж байгаа. Саяын бид нарын нэмэлт, өөрчлөлт, Эрүүгийн хэрэг хянан шийдвэрлэх тухай хуульд оруулсан нэмэлт, өөрчлөлтөөр байцаан шийтгэх ажиллагаанд одоо шалтгаангүйгээр хугацаа сунгах, бие биендээ хэргээ шилжүүлэх энэ боломжуудыг хязгаарлаж өгсөн гэдгийг Та бүхэнд хэлье. 
 
Бид нар чадвал энэ долоо хоногийн дөрөв дэх, тав дахь өдрийн аль нэгэнд энэ Эрүүгийн хуулийн Эрүүгийн хэрэг хянан шийдвэрлэх хуульд зөрчлийн процессын хуулиудад орсон нэмэлт, өөрчлөлтийн эцсийн найруулгыг сонсгоод ирэх долоо хоногт нөгөө хориг, юуныхаа хугацааг дуусгах ийм шаардлагууд бидэнд байгаа. Үзэглэнэ. Ёсчилно. Тэгээд Ерөнхийлөгчид өргөн мэдүүлсэн. Ерөнхийлөгч хоригийн хугацаагаа дуусаад яахад 2 сарын дундаас хойш нөгөө шинэ энэ процессын хуулиуд хүчин төгөлдөр үйлчилж эхэлнэ. Процессын энэ саяын орсон нэмэлт, өөрчлөлттэй холбоотойгоор одоо энэ шүүх дээр гацаад байгаа, хүсэлтүүд хангаж удаашраад байгаа асуудлууд бол хумигдана. 
 
Яагаад гэвэл процессын хууль хүчин төгөлдөр үйлчилж эхэлсэн өдрөөсөө л шууд тэр журмаа барьж явна. Процессын хуулийг буцааж хэрэглэх тухай ойлголт байхгүй байгаа гэдгийг Л.Болд гишүүнд хэлье. 
 
Өөр хэлэлцэх асуудал байхгүй бол хэлэлцэх асуудлаа баталъя. Хэлэлцэх асуудалдаа оръё. Нэг дэх нь. 
 
Нэг.Олон Улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөл /Засгийн газар 2019.12.02-ны өдөр өргөн мэдүүлсэн, соёрхон батлах, 
санал, дүгнэлтээ Аюулгүй байдал, гадаад бодлогын 
байнгын хороонд хүргүүлнэ/
 
Олон Улсын эрүүгийн шүүхийн Ромын дүрэм. Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлтийг соёрхон батлах тухай хуулийн төслийг хэлэлцье. 

 

Танилцуулгыг Батлан хамгаалахын сайд Н.Энхболд хийнэ. Таныг танилцуулга танилцуулсны дараа. 

 

Н.Энхболд: Баярлалаа. Байнгын хороон дарга, эрхэм гишүүд ээ, 

 

Улсын Их Хурал Олон Улсын эрүүгийн шүүхийн Ромын дүрмийг 2002 оны 04 сарын 05-ны өдөр соёрхон баталсан. Монгол Улс нэгдэн орсон байгаа. Энэ Олон Улсын эрүүгийн шүүхийн Ромын дүрэм Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлд нэмэлт, өөрчлөлтийг 2010 онд тус тус оруулаад байгаа. Одоогоор Монгол Улс соёрхон батлаагүй байна. 
 

Энэ нэмэлт, өөрчлөлтөөр түрэмгийллийн гэмт хэргийг тодорхойлсноос гадна химийн зэвсэг болон тэлэгч сум хэрэглэсэн тохиолдолд тийм үйлдлийг дайны гэмт хэрэгт тооцож гэмт этгээдийг олон улсын эрүүгийн шүүхэд шилжүүлэх ийм үүрэг хүлээж байгаа өөрчлөлт орж байгаа. 

 

Энэ нэмэлт, өөрчлөлтийг соёрхон баталснаар Нэгдсэн Үндэстний Байгууллагын Хүний эрхийн зөвлөлөөс Монгол Улсын Засгийн газарт өгсөн Монгол Улс дахь Хүний эрхийн төлөв байдлын тухай зөвлөмжийг хэрэгжүүлэх, гишүүн улстай хамтын ажиллагааг хөгжүүлэх зэрэг чухал ач холбогдолтойг харгалзан эдгээр нэмэлт, өөрчлөлтийг соёрхон батлуулах хуулийн төслийг Байнгын хорооны хуралдаанаар хэлэлцүүлж байна. 

 

Энэ асуудлыг хэлэлцэж шийдвэрлэж өгөхийг Та бүхнээс хүсье. 

 

Анхаарал тавьсанд баярлалаа. 

 

Х.Нямбаатар: Баярлалаа. Хэлэлцэж байгаа асуудалтай холбогдуулан хуралдаанд оролцож байгаа албан тушаалтнуудыг танилцуулъя. 

 

Гадаад харилцааны дэд сайд Б.Батцэцэг сайд хаачсан юм? Г.Батчимэг Гадаад харилцааны яамны Олон улсын гэрээ, эрх зүйн газрын дэд захирал, Б.Галданжамц Гадаад харилцааны яамны Олон улсын гэрээ, эрх зүйн газрын хоёрдугаар нарийн бичгийн дарга, Х.Сүрэнхорол Хууль зүй, дотоод хэргийн яамны Хууль зүйн бодлогын газрын ахлах мэргэжилтэн. Алга байна уу? Ийм хүмүүс оролцож байна. 
 

Хэлэлцэж байгаа асуудалтай холбогдуулан асуулт асуух гишүүн байна уу? Алга байна. Хэлэлцэж байгаа асуудалтай холбогдуулан үг хэлэх гишүүн байна уу? Би нэг үг хэлчихье. 

 

Биднийг энэ Гадаад яам зарим тохиолдолд мэдээллээр хангах тал дээр жаахан. Ялангуяа Их Хурлын гишүүдийг мэдээллээр хангах, Нэгдсэн Үндэстний Байгууллагын нөгөө хуулийн хорооноос гарч байгаа шийдвэрүүдийг танилцуулах, дотоодын үндэсний хууль тогтоомжтой нийцүүлэх, олон улсын нэгдэн орсон гэрээ, хэлэлцээрүүдийн хүрээнд манай хууль тогтоомжийн үг хэллэг, утга найруулга талдаа хэр нийцэж байгаа тал дээр бас цаашид анхаарч ажиллаарай. 
 

Өнөөдрийн бид нар хэлэлцэж байгаа асуудал бол үндсэндээ тэгж ойлголоо. Химийн зэвсэг болон тэлэгч сум хэрэглэсэн тохиолдолд үүнийг дайны гэмт хэрэгт тооцъё. Үүнийгээ дотоодын үндэснийхээ эрүүгийн хууль тогтоомждоо тусгах үүрэг хүлээгээд. Үүнтэй уялдуулаад энэ төрлийн гэмт хэрэг үйлдсэн хүмүүсийг Монгол Улс өөрөө шийтгэх, эсхүл олон улсын эрүүгийн шүүхэд шилжүүлэх өгөх үүргийг хүлээж байна гэж ойлгож байгаа. Зөв үү. Н.Энхболд гишүүн. 

 

Н.Энхболд: Таны асууж байгаа зөв өө. Ер нь Нэгдсэн Үндэстний Байгууллагын Хүний эрхийн зөвлөлөөс гаргасан энэ Хүний эрхийн төлөв байдлын дүгнэлтийг хэрэгжүүлэх зорилгоор манай Засгийн газраас ерөнхий төлөвлөгөө гэж баталсан. Энэ тогтоолоор баталсан. Энэ тогтоолын хавсралтад тусгасан зөвлөмж энэ Ромын дүрмийн зохицуулалтыг үндэсний хууль тогтоомжид тусгах. Мөн Ромын дүрэмд үндэсний хууль тогтоомжийг нийцүүлэх гэж заасны дагуу дотоодын хууль тогтоомжид нийцүүлэх шаардлагатай. Энэ нэмэлт, өөрчлөлтийг соёрхон баталбал Эрүүгийн хууль, Эрүүгийн хэрэг хянан шалгах хуульд тус тус өөрчлөлт оруулна. Тэгээд ингэж өөрчлөлт оруулснаар сая хэлснээр чинь адилхан энэ нэр томьёо, утга агуулга хооронд нь уялдуулж нэг мөр болгох юм. 
 

Гадаад яам дээр ирүүлж байх ёстой шинэ мэдээ мэдээлэл олон улсын хэмжээнд болж байгаа үйл явдлыг дотоодод яаж ямархуу байдлаар ойлгуулах, хүлээж авах, хууль дүрэм, тогтоол, тогтоомжид нэмэлт, өөрчлөлт оруулах талаар Улсын Их Хурлын гишүүд хууль тогтоогчид, бодлого боловсруулагч нарт мэдээ мэдээллийг тухай тухайд нь өгч байх ёстой. Энийг одоо би бас хариуцсан яам, сайдыг нь ирэхэд нь бас дамжуулж хэлж анхааруулъя. 
 

Х.Нямбаатар: Н.Энхболд сайдад баярлалаа. 

 

Н.Энхболд: Ер нь нөгөө Засгийн газрын ажил үүргийн хуваариар сайд нар ингээд нэгийгээ эзгүй гадаадаар томилолттой бие биенээ орлодог юм хуваарилалтаар. Тэрний дагуу би өнөөдөр яамыг төлөөлж, сайдыг нь төлөөлж энэ хуралд оролцож байгаа юм. 
 

Х.Нямбаатар: Баярлалаа. Тэр юуг Гадаад яамныхан ерөнхийдөө сая энэ оролцож байгаа албаны хүмүүс тэр чиглэлтэй холбоотой улсууд байх шиг байна. Сая НҮБ-ын Хуулийн хороогоор хэлэлцэгдэж байгаа асуудал бол мэдээж хэрэг эрх зүйн хөгжлийн хувьд бид нараас хамаагүй урд алхаж байгаа. Тэр тохиолдолд гарч байгаа шийдвэрүүд нь бид нарт өөрсдөө дотоодын хууль тогтоомжийг батлахад бас томоохон түлхэц болсон ийм чухал асуудлууд урьтаж хэлэлцэгдэж батлагддаг юм билээ. Тэр талын мэдээллийг бас бид тэр болгон авч танилцаж чаддаггүй. Тийм учраас гишүүдийг мэдээллээр хангах тал дээр Гадаад яам бас илүү анхаарч ажиллаарай гэдгийг хэлье. 
 

Ц.Мөнх-Оргил гишүүний микрофон. 

 

Ц.Мөнх-Оргил: Баярлалаа. Таны саяын саналыг дэмжиж байна. Тэгээд энэнээс гадна нэг ийм асуудал байгаа юм. Д.Цогтбаатар сайдад цааш нь дамжуулж хэлнэ биз. 
 

Тэр Нэгдсэн Үндэстний Байгууллага дээр хэлэлцэгдэж байгаа эрх зүйн асуудлуудаас гадна Монгол Улсын нэгдэж орсон олон улсын гэрээ, конвенцуудын хэрэгжилтийг хэлэлцдэг том том экспертүүдийн багууд байгаа юм. Одоо жишээ нь зөвхөн хөдөлмөрийн хууль тогтоомжийн хэрэгжилтийг, конвенцийн хэрэгжилт Монгол Улсад ямар байна вэ гэдгийг. 
 

Х.Нямбаатар даргын саяын саналыг дэмжихээс гадна өөр нэг асуудалд анхаарал хандуулмаар байгаа юм. Тэгээд цааш нь Д.Цогтбаатар даргад дамжуулж хэлээрэй. Болбол энэ дээр бүр тусгай хөтөлбөр гаргаж арга хэмжээ авмаар байгаа юм. 
 

Энэ Монгол Улсын нэгдэж орсон олон улсын гэрээ, конвенцүүдийн хэрэгжилтийг бид нар олон улсын байгууллагууд дээр очиж тайлагнадаг. Олон улсын экспертүүдийн багуудын өмнө тайлагнаад. Нөгөө экспертүүд нь бидэнд зөвлөмж гаргаж өгдөг маш том ажил байгаа шүү дээ. Одоо зөвхөн хөдөлмөрийн хууль тогтоомжийн хэрэгжилт дээр гэхэд л Олон улсын хөдөлмөрийн байгууллагын өндөр хэмжээний экспертүүдийн зөвлөл гэж байдаг. Тэр манай нэгдэж орсон үндсэн 8 суурь конвенц буюу бусад конвенцүүдийн заалт бүрээр нь зөвлөмж гаргаж байгаа байхгүй юу. 

 

Тэр зөвлөмж хаачдаг вэ гэхээр Хөдөлмөр, нийгмийн хамгааллын яаман дээр очоод л дуусчихдаг. Одоо Их Хурал, Хууль зүй, дотоод хэргийн яамны мэргэжилтэн нь үзвэл үздэг. Яг бодлого гаргах ёстой хүмүүс нь, бусад сайд, дарга нар нь, Засгийн газар нь, Хүний эрхийн комисс, Их Хурал. Тэр нөгөө экспертүүдийн зөвлөмжийг авч чадахгүй байгаа байхгүй юу. 

 

Тухайлбал, одоо хамгийн сүүлийн жишээ гэхэд жилийн өмнө билүү, хоёр жилийн өмнө энэ албадан хөдөлмөр эрхлүүлэхийг хориглох Олон улсын хөдөлмөрийн байгууллагаас баталсан бидний нэгдэж орсон суурь конвенц байгаа шүү дээ. Энэний хэрэгжилт дээр дүгнэлтүүд гарсан байгаа байхгүй. Тэгээд маш тодорхой дүгнэлтүүд, зөвлөмжүүд өгсөн байгаа. Эрүүгийн хуульд ийм ийм заалт орох ёстой байтал танайх оруулаагүй байна. Хөдөлмөрийн хуульд ийм ийм заалт орох ёстой байсан. Оруулаагүй байна. Ийм ийм юмнуудыг хийгээрэй. Эсвэл тэр бэлгийн дарамтын асуудал. Ингээд маш тодорхой зөвлөмжүүд өгөөд байдаг. Тэр нь тэндээ дарагдчихаад байдаг. Эсвэл Хүний эрхийн конвенцийн, одоо олон хүний эрхийн конвенцийн хэрэгжилтийн асуудал. 
 

Тэгэхээр тэр экспертүүдийн зөвлөмжүүдийг Засгийн газарт өгч байгаа зөвлөмжүүдийг сая Х.Нямбаатар даргын хэлдэг материалуудтай хамт та нар орчуулж амжихгүй байх. Тэр бол маш том том материалууд орж ирж байгаа учраас орчуулж амжихгүй байх. 
 

Тэр англи дээр нь байна уу, орос дээр нь байна уу Их Хурлын Тамгын газар өгөөд Их Хурлын Тамгын газар тэндээс хэрэгтэй нь шүүж аваад гишүүдэд гол гол юмнуудыг, дүгнэлтүүдийг нь танилцуулж байх ажлыг зохион байгуулалттай хийж баймаар байна. Ийм санал байна шүү. Энийг Д.Цогтбаатар сайдад цааш нь дамжуулаарай. 
 

Х.Нямбаатар: Гадаад яамныхан саяны саналуудыг тэмдэглэж авсан. Тийм ээ. Ингээд хэлэлцэж байгаа асуудалтай холбогдуулж гишүүд асуулт асууж, үг хэлж, хариулт авч дууслаа. Санал хураалт явуулъя. 

 

Олон улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төслийг дэмжье гэсэн томьёоллоор санал хураалт явуулъя. Санал хураалт. 
 

Санал хураалтад оролцсон гишүүдийн 81.8 хувийн саналаар уг саналыг дэмжлээ. 

 

Гишүүд асуулт асууж, хариулт авч, санал хурааж дууслаа. 

 

Аюулгүй байдал, гадаад бодлогын байнгын хороонд Байнгын хорооны санал, дүгнэлтийг Н.Оюундарь гишүүн танилцуулъя. 
 

Дараагийн хэлэлцэх асуудалдаа оръё. 

 

Хоёр.Олон Улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөлтэй хамт өргөн мэдүүлсэн Эрүүгийн хуульд өөрчлөлт оруулах тухай болон Эрүүгийн хэрэг хянан шийдвэрлэх тухай хуульд өөрчлөлт оруулах тухай хуулийн төслүүд /Засгийн газар 2019.12.02-ны өдөр өргөн мэдүүлсэн, хэлэлцэх эсэх/
 


Олон улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөлтэй хамт өргөн мэдүүлсэн Эрүүгийн хуульд өөрчлөлт оруулах тухай болон Эрүүгийн хэрэг хянан шийдвэрлэх тухай хуульд өөрчлөлт оруулах тухай хуулийн төслүүдийг хэлэлцье. 
 


Хууль санаачлагчийн илтгэлийг Батлан хамгаалахын сайд Н.Энхболд танилцуулна. 

 


Н.Энхболд: Сая Байнгын хороогоор хэлэлцээд дэмжсэн асуудлыг дагалдаад энэ Эрүүгийн хуульд өөрчлөлт оруулах, Эрүүгийн хэрэг хянан шийдвэрлэх тухай хуульд өөрчлөлт оруулах ийм шаардлага гарч байгаа. 

 


Тэгээд дараах өөрчлөлтүүдийг саяын хоёр хуульд оруулж нөгөө утга агуулга, үг хэллэг, томьёоллын хувьд нийцүүлэх ийм саналыг боловсруулсан байна. Хоёуланг нь нэг зэрэг бариад явчих уу? Хоёр хуулиа. 

 


Х.Нямбаатар: Тэгье. 

 


Н.Энхболд: Эрүүгийн хуульд оруулах тухай өөрчлөлтийн талаарх. Энэ нь Эрүүгийн хуулийн 29.1 дүгээр зүйлийн гарчиг 29.1.1 дэх хэсгийн “түрэмгий дайныг” гэснийг “түрэмгийлэл, эсхүл дайныг” гэж өөрчлөх ийм шаардлага байгаа. 

 


29.1 дүгээр зүйлийн 2 дахь хэсгийн гарчиг, мөн 29.1 дүгээр зүйлийн 1 дэх хэсгийн түрэмгий дайн гэснийг түрэмгийлэл, эсхүл дайн гэж өөрчлөх ийм шаардлага байна. 

 


Энэ хуулийг олон улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хууль хүчин төгөлдөр болсон өдрөөс эхлээд дагаж мөрдөх тухай заалт бас хэлэлцэж дэмжиж өгөхийг хүсэж байна. 
 


Эрүүгийн хэрэг хянан шийдвэрлэх тухай хуулийн талаар энэ хуульд 6 дугаар зүйлийн 1 дэх хэсгийн 1.1 дэх заалтыг “түрэмгий дайн” гэж байсныг “түрэмгийлэл, эсхүл дайныг” гэж өөрчлөх. Мөн түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлтийг соёрхон баталсан өдрөөс нь эхлээд энэ Эрүүгийн хэрэг хянан шийдвэрлэх тухай хуульд оруулсан өөрчлөлтийг дагаж мөрдөх тухай ийм 4 заалт хэлэлцэж шийдвэрлэх шаардлагатай байгаа юм. 

 


Хуулийн төслийг гишүүдэд тараасан байгаа. Танилцсан байх гэж бодож байна. Хэлэлцэж шийдвэрлэж өгөхийг хүсье. 

 


Х.Нямбаатар: Н.Энхболд даргад баярлалаа. Ажлын хэсэг. Өмнөх ажлын хэсэг хэвээр сууж байгаа. 

 


Танилцуулгатай холбогдуулж асуух асуулттай гишүүд байна уу? Алга байна. Үг хэлэх гишүүд байна уу? Алга байна. Би нэг зүйлийг сануулан хэлчихье. 

 


Энэ бол хэлэлцэх эсэхийг шийдэж байгаа. Н.Энхболд дарга аа. Энэ Эрүүгийн хэрэг хянан шийдвэрлэх тухай хуулийн 6 дугаар бүлэг мөрдөн шалгах ажиллагаа явуулах байгууллага гэдэг дээр хэргийн харьяаллыг энэ түрэмгийлэл, эсвэл дайныг төлөвлөх, бэлтгэх, өдөөх, дэгдээх. Энэ гэмт хэргийг өдүүлсэн тохиолдолд мөрдөн шалгах ажиллагааг явуулах байгууллага нь Тагнуулын байгууллага гээд орж ирж байгаа. Тагнуулын мөрдөх алба. 
 


Тэгээд энэ дотор нь ерөөсөө ганцхан “түрэмгийлэл, эсхүл дайныг” гээд нэр томьёо өөрчлөгдөж байна л даа. Сая бид нар энэ өмнөх соёрхон батлах гэрээний 8 дугаар зүйл дээр юу гэж байсан бэ гэвэл бид “түрэмгийлэл, эсхүл дайныг” өдөөсөн, химийн зэвсэг ашигласан, эсхүл нөгөө тэр тэлэгч сум ашиглаж ийм гэмт хэрэг өдүүлсэн байхыг ойлгоно гэж соёрхон баталж байгааг гэрээн дээр ойлгосон. 
 


Тэгээд манайх оролцогч улс ямар үүрэг хүлээж байгаа вэ гэвэл нэг бол өөрөө шийднэ. Өөрөө яллаж шударга шүүхээр шийдүүлнэ. Нэг бол шилжүүлж өгөх тухай ойлголт байгаа. Та нар эргээд саяынхаа юуг хараарай. Тэгээд би энэ дээр надад хэн нь хариулт өгөх юм. Би асуух гээд байна л даа. Шилжүүлж өгнө гэж. Манайх өрийн Үндсэн хууль болон бусад энэ хууль тогтоомжоороо өөрийн улсын иргэнээ гадаадад шилжүүлж өгөхгүй. Энийг өөрөө дотооддоо шийднэ гэсэн үг. Хэрэв манайд ISIL шиг ч юм уу нэг байгууллага яг саяыхтай адил төрлийн гэмт хэрэг үйлдсэн тохиолдолд бид олон улсын шүүхэд шилжүүлж өгөх үүрэг хүлээж байгаа байхгүй юу. 
 


Гэтэл энэ Эрүүгийн хэрэг хянан шийдвэрлэх тухай хууль дагаж өргөн мэдүүлж байгаа хууль дээр ийм процесс алга байна. Өөрөөр хэлбэл энэ өнөөдөр бид нар хэлэлцэх эсэхийг шийдэж байна. Энийгээ Та нар энэ дараагийн анхны хэлэлцүүлэг дээр бэлдэж орж ирж. Эсвэл би магадгүй дутуу харсан байж магадгүй. 
 


Процесс гэдэг бол процесс шүү дээ. Хоёр төрлийн үүрэг хүлээж байна. Нэг бол өөрөө шүүхээр шийднэ. Нэг бол бид нар олон улсын эрүүгийн шүүхэд шилжүүлж өгнө гэсэн үүрэг хүлээж байгаа байхгүй юу. Тэр шилжүүлж өгөх үүрэг хүлээж байгаа юм бол бид нар энийгээ Эрүүгийн хэрэг хянан шийдвэрлэх тухай хуульд заах ёстой байхгүй юу. Хэрэг үүсгэлээ. Мөрдөн шалгах ажиллагаа явууллаа. Хэргийн газрын үзлэг хийлээ. Гэрч хохирогчийг асуулаа. Ял сонсгож асуулаа. Энэ ингээд манайх Ромын дүрмийн 8 дугаар зүйлд заасны дагуу манай улс оролцогч улсынхаа хувьд шилжүүлж өгөх үүрэг хүлээсэн. Ийм учраас энэ дагуу шилжүүлэх өгөх процесс байх ёстой гэсэн. Энийг танайх эргэж энэ ажлын хэсэг дээрээ сайн ярилцаарай гэдгийг хэлье. 
 


Н.Энхболд дарга. 

 


Н.Энхболд: Тийм. Энийг тодруулаа. Ер нь нэгдэн орсон олон улсын гэрээнийхээ дагуу энэ үйл ажиллагаа нь явагдана гэж ойлгоод ийм томьёоллоор боловсруулж оруулж ирсэн болов уу гэж бодож байна. Тэгэхдээ дотоодын хууль тогтоомжтой зөрчилдөх, ялангуяа Үндсэн хуультай зөрчилдөх ийм зүйл байвал хэлэлцүүлгийн явцад энийг дахиад тодруулаад. Шаардлагатай гэвэл тэр нарийн процессыг нь тодруулсан заалтуудаа энэ агуулга дотроо нэмээд оруулж ир гэж хэлье. Тэр нь зөв байх гэж бодож байна. 
 


Х.Нямбаатар: Баярлалаа. Асуулт асууж, хариулт авч дууслаа. Санал хураалт явуулъя. Олон улсын эрүүгийн шүүхийн Ромын дүрмийн “Түрэмгийллийн гэмт хэргийн тухай болон дайны гэмт хэргийн тухай 8 дугаар зүйлийн нэмэлт, өөрчлөлт”-ийг соёрхон батлах тухай хуулийн төсөлтэй хамт өргөн мэдүүлсэн Эрүүгийн хуульд өөрчлөлт оруулах тухай болон Эрүүгийн хэрэг хянан шийдвэрлэх тухай хуульд өөрчлөлт оруулах тухай хуулийн төслүүдийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя. Санал хураалт. 
 


Санал хураалтад оролцсон гишүүдийн 90.9 хувийн саналаар уг санал дэмжигдлээ. 

 


Санал хураалт явуулж дууслаа. Чуулганы нэгдсэн хуралдаанд Байнгын хорооны санал, дүгнэлтийг Л.Энхболд гишүүн танилцуулах уу? Төрийн байгуулалт биш. Чуулганы нэгдсэн хуралдаанд танилцуулъя. 

 


Дараагийн хэлэлцэх асуудалдаа оръё. 

 

Гурав.Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийн төсөл болон хамт өргөн мэдүүлсэн Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийг дагаж мөрдөх журмын тухай хуулийн төсөл 
/Улсын Их Хурлын гишүүн Л.Энх-Амгалан нарын 3 гишүүн 2019.12.03-ны өдөр өргөн мэдүүлсэн, анхны хэлэлцүүлэг/
 


Гуравдугаар асуудал. Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийн төсөл болон хамт өргөн мэдүүлсэн хуулийн төслүүдийн анхны хэлэлцүүлгийг хийсэн талаарх Төрийн байгуулалтын байнгын хорооны санал, дүгнэлтийг хэлэлцье. 

 


Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.2-т нэгдсэн хуралдааны эцсийн хэлэлцүүлэгт бэлтгэх явцад төслийн зарим зүйл, заалт хоорондоо, эсхүл мөрдөж байгаа хууль тогтоомжтой зөрчилдөж байгаа байдал тогтоогдсон болон Хууль зүйн байнгын хороо ийм санал, дүгнэлтийг дэмжсэн бол гэж заасан. 

 


Хэлэлцэж байгаа асуудалтай холбогдуулан хуралдаанд оролцож байгаа албан тушаалтнуудыг танилцуулъя. 

 


Төрийн байгуулалтын байнгын хорооны дарга С.Бямбацогт. Та санал, дүгнэлтээ танилцуулах уу? С.Бямбацогт даргын микрофоныг өгье. Санал, дүгнэлт танилцуулъя. 

 


С.Бямбацогт: Гишүүдийнхээ энэ өдрийн амгаланг айлтгая. 

 


Монгол Улсын Их Хурлын гишүүн Л.Энх-Амгалан, Ж.Ганбаатар нараас 2019 оны 12 дугаар сарын 03-ны өдөр Улсын Их Хуралд өргөн мэдүүлсэн Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай болон хамт өргөн мэдүүлсэн хуулийн төслүүдийн үзэл баримтлалыг хэлэлцэх эсэх асуудлыг Улсын Их Хурал 2019 оны 12 дугаар сарын 06-ны өдөр нэгдсэн хуралдаанаар хэлэлцэн шийдвэрлэж төслүүдийг анхны хэлэлцүүлт бэлтгүүлэхээр Төрийн байгуулалтын байнгын хороонд шилжүүлсэн. 
 


Төрийн байгуулалтын байнгын хороо 2020 оны 01 дүгээр сарын 22-ны өдрийн хуралдаанаар дээрх хуулиудын төслийн анхны хэлэлцүүлгийг хийсэн. Мөн бас чуулганы анхны хэлэлцүүлэг хийгдсэн байгаа. 
 


Тэгээд Байнгын хорооны хуралдаанаар төслийн анхны хэлэлцүүлэг хийж байх явцад Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийн төсөлд уг хууль тогтоомж зөрчсөн этгээдэд эрүүгийн хариуцлага хүлээлгэхээргүй бол Зөрчлийн тухай хууль болон Төрийн албаны тухай хуульд заасан хариуцлага хүлээлгэнэ гэж заасан байгаа юм. 

 


Гэтэл эдгээр хуулиуд тухайн асуудлыг зохицуулсан зохицуулалт байхгүй тул одоо мөрдөж байгаа хууль тогтоомжтой зөрчилдсөн нөхцөл байдлыг арилгах хэрэгцээ шаардлага үүссэн. Үүнтэй холбоотойгоор Зөрчлийн тухай хууль болон Зөрчил шалган шийдвэрлэх тухай хуульд холбогдох нэмэлт, өөрчлөлтийг оруулах замаар хууль хоорондын зөрчлийг арилгуулах асуудлыг хэлэлцүүлэхээр Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.2 дахь заалтад заасны дагуу Хууль зүйн байнгын хорооноос холбогдох санал, дүгнэлтийг гаргуулах нь зүйтэй гэж үзсэн юм. 

 


Тэгээд Байнгын хорооны эрхэм гишүүд Та бүхэн Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай болон хамт өргөн мэдүүлсэн хуулийн төслүүдийн анхны хэлэлцүүлэг явуулсан талаарх Төрийн байгуулалтын байнгын хорооны санал, дүгнэлтийг Хууль зүйн байнгын хороонд оруулж байгаа саналыг бас хэлэлцэн шийдвэрлэж өгөхийг Та бүгдээсээ хүсэж байна. 

 


Ингээд анхаарал тавьсанд баярлалаа. 

 


Х.Нямбаатар: С.Бямбацогт даргад баярлалаа. Хэлэлцэж байгаа асуудалтай холбогдуулж хүрэлцэн ирсэн ажлын хэсгийн дэд ажлын хэсгийн гишүүдийг танилцуулъя. Л.Бадралт Улсын ерөнхий прокурорын ахлах прокурор. Урагшаа суучих. Д.Саруул Улсын ерөнхий прокурорын газрын Бодлого төлөвлөлт, хууль эрх зүйн хэлтсийн Хяналтын прокурор. Д.Саруул чинь шилжсэн шүү дээ. Л.Нямдаваа Цагдаагийн ерөнхий газрын Хуулийн хэлтсийн дарга, М.Чинбат Цагдаагийн ерөнхий газрын Зөрчил шалгах, мэргэжил арга зүйн хэлтсийн дарга, Д.Бат-Эрдэнэ Сонгуулийн ерөнхий хорооны Хууль, эрх зүйн хэлтсийн ахлах референт. Ийм дэд ажлын хэсгийн гишүүд байна. 
 


Сая танилцуулгыг С.Бямбацогт дарга хийлээ. Хоёр зүйл орж ирээгүй байгаад байна. С.Бямбацогт дарга аа. 

 


Нэгд нь, юу гэхээр Засаг захиргаа, нутаг дэвсгэрийн нэгж, түүний удирдлагын тухай хуульд оруулж байгаа нэмэлт, өөрчлөлтийг танай Байнгын хороо эцсийн хэлэлцүүлэгтэй хамт хэлэлцээд явна гэж ойлгож болох уу? 

 


Хоёрдугаарт нь, Сонгуулийн автоматжуулсан системийн тухай хуульд нэмэлт, өөрчлөлт оруулах асуудал яригдаж байгаа. 

 


Энэ хариуцлагатай холбоотой асуудлыг нь ярихаас гадна юутай холбоотой. Нөгөө өмнөх Их Хурлын сонгуулийн тухай хуулиар хэлэлцэж байсан нөгөө төрийн захиргааны албан хаагч ТҮ, ТЗ гэдэг асуудлыг энд хамтад нь шийдэхгүй бол одоо нөгөө сонгууль явуулах ийм боловсон хүчингүй болчхоод байна гээд. Тэгэхээр тэр бол танай дээр энэ асуудал эцэслэн эцсийн хэлэлцүүлгээр шийдэгдэх нь байна гэж ойлгож болох уу? С.Бямбацогт гишүүний микрофоныг. 
 


С.Бямбацогт: Тэгэхээр сая ярьсан. Хууль хоорондын зөрчлийг арилгах шаардлагын үүднээс Хууль зүйн байнгын хороонд би санал, дүгнэлтээ ирүүлсэн. Хууль зүйн байнгын хорооноос бас манай холбогдох ажлын хэсэг байгуулагдаад Сонгуулийн хууль гэдэгт Сонгуулийн автоматжуулсан системийн тухай, Монгол Улсын Их Хурлын сонгуулийн тухай, Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай, Монгол Улсын Ерөнхийлөгчийн сонгуулийн тухай гэсэн хуулиудыг ойлгоно гэж бас тодорхой зааж өгч байгаа. 

 


Үүнтэй холбоотойгоор үндсэндээ зөрчлийн, нийтдээ 36 зөрчилтэй билүү. Энэ сонгуулийн хуультай холбоотой 36 зөрчлийг яг ийм байдлаар шийднэ гэж тусгаж өгч байгаа. 

 


Х.Нямбаатар: Гурван сонгуулийн хууль. 

 


С.Бямбацогт: Гурван сонгуулийн. Яг сонгууль явах процесст төрийн албан хаагчийг ямархуу статустай авч үзэх вэ гэж тодорхой тусгаж өгч байгаа. 
 


Засаг захиргаа, нутаг дэвсгэрийн нэгжтэй холбоотой асуудлыг бид нар Байнгын хороон дээр яриад өөрсдөө шийдчихье гэж ойлголцсон байгаа. Тэгээд манай ажлын хэсгээс нэмээд тодорхой хариулт бас хэрэгтэй бол нэмж өгөөрэй. 

 


Х.Нямбаатар: С.Бямбацогт даргын танилцуулгатай холбогдуулж асуух асуулттай гишүүд байна уу? Кнопоо даръя. Л.Болд гишүүнээр тасаллаа. Ц.Мөнх-Оргил гишүүн. 
 


Ц.Мөнх-Оргил: Баярлалаа. Гурван сонгуульд гурвууланд нь холбогдох юм байна гэдэг нь сая С.Бямбацогт даргын тайлбараас ойлгочихлоо. Нэг дэх асуултдаа хариулт авчихлаа. 

 


Хоёр дахь нь. С.Бямбацогт дарга аа. Энэ 17.1 дээр байна шүү дээ. Хүн, хуулийн этгээд нь Сонгуулийн хорооноос санал хураалтын дүнгийн талаар албан ёсны мэдээлэл гаргаагүй байхад урьдчилан санал хураалтын дүнгийн талаар мэдэгдэл хийсэн бол хүнийг арван мянган нэгжээр, хуулийн этгээдийг нэг зуун мянган нэгжээр торгоно гээд. 

 


Энэ байна шүү дээ. Одоо сонгуулийн дүн ер нь иймэрхүү гарах шинжтэй байна. Ийм үр дүн гарах төлөвтэй байна. Эсвэл нөгөө нэг excitable гэж байдаг шүү дээ. Сонгуулиа өгчхөөд гараад ирсэн хүмүүсээс та хэнд санал өгсөн бэ гээд 100 хүнээс асуугаад. 100 хүний 50 нь тийшээ өгөөд, 40 нь ийшээ өгөөд, 10 нь ийшээ өгсөн байна гээд. Иймэрхүү дүнгүүд гардаг шүү дээ. Тэгээд энэ болгоных нь төлөө торгоод байх юм уу? Энэ дээр нэг тайлбар өгөөч. 
 

Хоёрт, энэ 5 дээр нэг юм байгаа юм. Нэр дэвшигчээр бүртгэх тухай шийдвэр гарснаас хойш нэр дэвшигчээр бүртгэгдсэн этгээд нэр дэвшихээс татгалзсан бол хүнийг арван мянган нэгжтэй тэнцэх хэмжээний төгрөгөөр торгоно гэж байгаа юм. Энэ бол би ойлгохдоо одоо намаас нэг хүнийг нэр дэвшүүлчихдэг. Нөгөөдөх нь би нэр дэвшихгүй юмаа гэж хэлэхээр л торгох гээд байгаа юм байна шүү дээ. Тийм үү? Энийг тайлбарлаад өгөөч. Тэгээд дараа нь би санал хэлнэ. 
 

Х.Нямбаатар: Яг өчигдөр бид нар 11.00 цаг хүртэл сууцгаасан л даа. Энийг ер нь нэлээн хэдэн долоо хоног сууж байгаа асуудал. Би хариулж болох юм болов уу? Ажлын хэсгийн ахлагчийн хувьд. Тийм ээ. 
 

Энэ эхнийх нь Ц.Мөнх-Оргил гишүүн ээ. Энэ ерөөсөө манай өмнөх сонгуулийн хуулиудад байсан зохицуулалт. Энэ юу гэвэл мэдэгдэл хийж байгаа. Өөрөөр хэлбэл сонгуулийн байгууллага сонгуулийн талаар дүн мэдээ зарлахаас өмнө улс төрийн нам, хүчнүүд одоо өрсөж дүн гарахаас өмнө урьдчилж мэдэгдэл хийдэг. Тэр нь өөрөө нийгмийн сэтгэл зүйг өөрчилдөг, эмх замбараагүй байдал гаргадаг. Дараа нь албан ёсны дүн гарангуут нөгөө хоёр мэдээлэл нь зөрж болохгүй. 
 

Эхний ээлжинд ерөөсөө сонгуулийн байгууллага албан ёсны дүнгээ олон нийтэд зарлаж байх ёстой гэсэн ийм зохицуулалт орж ирсэн. Тэрнээс биш таны хэлж байгаа тэр урьдчилж янз бүрийн таамаг дэвшүүлэх энэ тэр асуудал бол байж болно. Тийм. Энийг ерөөсөө хязгаарлаагүй. Та яг энэ 17.1.1-ийг яг сайн уншвал дүнгийн талаар мэдэгдэл хийсэн бол гэж байгаа юм. Бүр ингээд сэтгүүлчид суулгаж байгаад манай нам одоо энэ жилийн сонгуульд төчнөөн суудал авчихлаа. Одоо бид ингээд үнэмлэхүй ялалт байгууллаа гээд. Гэтэл сонгуулийн дүн нь эсрэгээр гарч ирвэл тэгээд нөгөө улс төрийн хүч нь сонгуулийн дүн мэдээг ингээд өөрчилчихлөө. Хар машин будлиулчихлаа гэдэг ч юм уу ийм нийгмийг тогтворгүй байдалд оруулахаас урьдчилан сэргийлж албан ёсны дүн мэдээ хийе гэж. 
 

Ер нь сүүлийн үед манайхан ерөөсөө бүгд ийм албан ёсны бус мэдээллүүд хийж төөрөгдүүлж байна л даа. Одоо өчигдөр гэхэд л хүнсний лангуунууд бүгд хоосорч байх жишээтэй. Энэ нь өөрөө нийгмийн сэтгэл зүйг ингэж тогтворгүй албан бус мэдээлэл хийж болохгүй байх. 
 

Өчигдөр Л.Оюун-Эрдэнэ сайд Их Хурлын гишүүдэд үүрэгжүүлж байх шиг байсан. Ерөөсөө албан ёсны мэдээллийг зөвхөн Ө.Энхтүвшин дарга, Д.Сарангэрэл сайд хоёр хийнэ шүү. Бусад нь хэн ч хийхгүй шүү гээд тийм үүрэгжүүлсэн зүйл хэлж байх шиг байсан. 
 

Тэгэхээр яг энэтэй адилхан л короно вирустэй холбоотой ийм мэдээллийг зөвхөн Засгийн газрын Шадар сайд, Эрүүл мэндийн сайд хоёр хийнэ гэдэгтэй л адил агуулгатай. 
 

Тэр 5 дахь нь болохоор нэр дэвшигчээр бүртгэх тухай шийдвэр гарснаас хойш нэр дэвшигчээр бүртгэгдсэн этгээд нэр дэвшихээс татгалзсан бол гэдэг нь. Энэ төрийн сонгууль бол тоглоом биш ээ. Шийдвэр гарлаа. Маш олон мянган саналын хуудас хэвлэгдлээ. Хэвлэгдээд нэр дэвшигч шийдвэртэй цуг хэвлэгдэж байгаа байхгүй юу. Гэтэл гэнэт би оролцохоо болилоо гээд хэн нэгэнд найр тавьж өгдөг юм уу, төсвийн ийм үрэлгэн зардал гаргуулахгүй байх үүднээс та нэр дэвших гэж байгаа бол асуудалд хариуцлагатай хандаарай гэдэг ийм байдлаар орж байгаа юм. 
 

Би эцэст нь хоёр зүйлийг нэмээд хэлчихье. Бид өчигдөр энэ дээр нэлээн ярилцсан. Төрийн албан хаагчдын тухайд ихэвчлэн сонгуулийн хорооны ажилтнуудаар тохоон томилогдож очиж байгаа. Дүн мэдээ гаргахаас зайлсхийж зугтаадаг. Хэн нэгнийг бүртгэхээс татгалздаг. Эсхүл бүртгэгдсэн этгээдийг хууль зүйн үндэслэлгүйгээр нэр дэвшигчийн нэрийн жагсаалтаас хасдаг энэ үйлдлүүдийг Эрүүгийн хуулийн тусгай ангид заасан тэр тодорхой төрлийн гэмт хэргээр нь зүйлчлэх нь зүйтэй юм байна. 
 

Тайлан мэдээгээ гаргаж өгөөгүй, аудитын байгууллагад хугацаандаа тайлан мэдээгээ гаргаж өгөөгүй, бусад одоо нөгөө хэвлэл мэдээллийн байгууллагууд хуулиар хүлээсэн үүргээ биелүүлээгүй тохиолдолд нь энэ Зөрчлийн тухай хуулийн тодорхой төрлийн зөрчлүүдээр нь хариуцлагыг нь хүлээлгээд явъя. 
 

Хууль бус сурталчилгаатай холбоотой нэр дэвшигчийг татахтай холбоотой ийм 6 төрлийн зөрчлийг шүүхээр эцэслэн шийдүүлье. Шүүхэд шийтгэх хугацааг прокурорын 3 удаагийн сунгалтыг зөрчил шалган шийдвэрлэх процесс хасъя. Ердийн 58 хоногоороо тооцогдъё гэсэн ийм зохицуулалтуудыг бид оруулж ирсэн. 
 
Аль болох давхардалгүй байхыг зорьсон. Зүгээр ихэнх ачаалал бол цагдаагийн байгууллага дээр очиж байгаа. Шударга өрсөлдөөн, хэрэглэгчийн төлөө газарт харьяалуулахаар зөрчлүүдийг энэ байгууллага харьяалах боломж байхгүй байгаа. Төвд Улаанбаатар хот бүтэцтэй 25 ажилтантай ийм байгууллагад сонгуулийн үеийн 7 мянган нэр дэвшигч нэр дэвшиж янз бүрийн төрлийн гомдол маргаанууд гарч байгаа тохиолдлуудыг бид боломжгүй юм гээд. 
 
Эхний ээлжинд зөрчил гарсан тохиолдолд цагдаагийн байгууллагад өргөдөл гомдлоо гаргана. Гаргасан гомдлыг харьяаллын дагуу цагдаагийн байгууллага өөрөө авч харьяаллыг шийдэх үү, эсвэл харьяаллын дагуу мэргэжлийн хяналт, нягтлан бодох бүртгэлийн улсын байцаагч, эсвэл Шударга өрсөлдөөн, хэрэглэгчийн төлөө газар луу шилжүүлэх үү гэдгээ шийдээд өөрт харьяалагдах нь бараг 90 хувь харьяалагдаж цагдаагийн байгууллага шийдэхээр байгаа. Яагаад гэвэл одоо орон нутагт харьцангуй хөл гар бүтэцтэй энэ процессыг түргэн шуурхай явуулах боломжтой гэдэг агуулгаар нь бид ингэж томьёолсон. 
 
Ерөнхийлөгчийн сонгууль, Их Хурлын сонгууль, орон нутгийн сонгуулийн үед гарсан зөрчлийн харилцаануудыг зөвхөн энэ 17 дугаар зүйлд заасан хүрээнд зохицуулъя. Дээрх сонгуулиудын хүрээнд гарсан гэмт хэргийн шинжтэй үйлдлүүдийг нь эрүүгийн гэмт хэрэг үүсгэж тэр эрүүгийн тодорхой төрлийг нь хэргээр явъя. Энэтэй холбогдуулж Хууль зүйн байнгын хорооноос Улсын дээд шүүхэд яг Эрүүгийн хуулийн тусгай ангийн сонгуулийн хууль тогтоомж зөрчих гэдэг гэмт хэргүүдээр тодорхой төрлийн норматив тайлбар гаргуулах ийм бичгийг энэ хууль ёсчлогдсоны дараа хүргүүлье гэсэн ийм байдалтай зохицуулж байгаа. 
 
Ц.Мөнх-Оргил гишүүн тодруулна. Дараа нь Ц.Нямдорж. Та бол асууж тодруулах биш. 
 
Ц.Мөнх-Оргил: Х.Нямбаатар дарга аа. Одоо бас тийм ч амархан биш л дээ. Мэдэгдэл гэхээр л одоо заавал ширээний ард сууж байгаад л хэвлэлийнхнийг цуглуулж байгаад л хийхээр л мэдэгдэл болчихдог. Өөрөөр бол мэдэгдэл болохгүй гэж. Амьдрал чинь баян шүү дээ. Тэр тусмаа сонгуулийн үеэр яаж ч мэдэгдэл хийж болно. 
 
Ингээд явж байтал сонгуулийн дүн гарахгүй удаад байвал яах вэ. Өмнөх сонгуулиар бол яах вэ тэр доор нь ингээд л тав арван минутын дотор 22.00 цагт санал хураалт дуусаад л 22 цаг 10 минутад дүн гарчихлаа. Гэтэл ямар нэгэн шалтгаанаар сонгуулийн дүн гарахгүй удаад байгаа нөхцөлд яах юм. Эсвэл хэрвээ энийгээ ингэж хийх гэж байгаа бол ерөөсөө сонгуульд оролцсон улс төрийн нам, тэдгээрийн төлөөлөгчид ийм мэдэгдэл хийхгүй гэж гэх мэт оруулахгүй бол энэ жаахан эргэлзээтэй л юм байгаад байгаа юм. 
 
Тэгээд цагтаа тулах юм бол энэ Зөрчлийн хуулийн хэдэн төгрөг төлөөд л мэдэгдлээ хийвэл хийгээд л явна шүү дээ. 
 
Х.Нямбаатар: Сая Ц.Мөнх-Оргил сайд сая санал хэлчихлээ. Тийм ээ. Энийг 12 сарын 19-нд та бид бүгд баталсан хууль шүү. Гол нь хууль хоорондын зөрчлүүдийг. Их Хурлаар батлагдсан. Ц.Нямдорж сайдын микрофоныг өгье. 
 
Ц.Нямдорж: Гишүүд ээ. Наадах чинь ёстой нэг болохгүй юм ярьж байна даа. 
 
Энэ 2016 оны сонгуулийн дүн яаж гарч яаж мэдэгдэл хийснээ эргээд нэг сана даа. Бүгд нөгөө хар машины чинь дүн гарч ирээд л. Нам дээр цуглаад л. М.Энхболд доошоо ороод л. Удирдах зөвлөлийнхөн ороод л. С.Бямбацогт яг хажууд нь бүлгийн дарга байсан учраас наалдаж зогсоод л. Манайх тэдэн санал авчихлаа гээд л. Ингээд зарлаж л байсан шүү дээ. 
 
Одоо энэ оруулж байгаа юмаар чинь шийтгүүлэх нь ээ. 2008 оныхыг би ярих уу? Би бүгдийг нь санаж байна. Хэн яаж зарлаж байсныг нь. Хэн яаж өвчигнөж байсныг ч санаж байна. 
 
Тэгээд наад сонгуулийн дүн чинь тэр оройгоо нэг ерөнхий нөгөө хар машинаараа гараад ирчихдэг. Баримжаа гарчихдаг. Ялсан нь гэртээ очиж хөнжил дотроо ороод. Ялагдсан нь. Ялсан нь баяраа тэмдэглээд л бие биенээ магтаад л. Мундаг магтаад л ингээд сууцгаадаг шүү дээ. 
 
Албан ёсоор Сонгуулийн ерөнхий хороо чинь дүнг хоёр гурван өдрийн дараа гаргадаг шүү дээ. Тэгдэг шиг санагдаад байх юм. Хоёр гурван өдрийн дараа гаргачхаад, эцсийн дүнгээ гаргачхаад нэгтгэчхээд, сонгуулийн дүнгийн талаар мэдээлэл хийчхээд, тэгээд Ерөнхийлөгчид өргөн мэдүүлээд. Ерөнхийлөгч сонгуулийн дүнг Их Хуралд оруулж ирдэг байх аа. Тийм биз. Тэгээд одоо энэ чинь шийтгэлтэй болох нь байна шүү дээ. Тэгээд би томьёолол та бүхэн алдчих юм биш биз. Эргэлзээд байна л даа. 
 
Ер нь маргаангүй сонгууль гэж байдаггүй шүү дээ. Хардлагагүй сонгууль гэж байдаггүй юм. 2008 оны сонгууль жишээ нь Ц.Элбэгдорж 11.00 цагт хэвлэлийн хурал хийж тэр 7 сарын 01-нийг бужигнуулж байхдаа юу хэлсэн юм гэхээр хэвлэлийн хурал хийгээд өмхий махны тухай яриад Увс аймагт манай нам 2 суудал, 3 суудал авчихсан байсан чинь 2-ыг нь дээрэмдчихлээ гэж л мэдэгдэл хийж байсан юм. Дээрэмдүүллээ гэж мэдэгдэж байсан юм. Энэ үнэн шүү дээ. 
 
Аль аль нь одоо наад саяны томьёоллоор чинь ялсан нь ч шийтгүүлэх юм байна, захиргааны журмаар ялагдсанд нь мэдэгдэл хийсэн ч шийтгүүлэх юм байна шүү дээ. 
 
Зүгээр наад томьёолол дээр их болгоомжтой хандахгүй бол сүүлд нь ялсан тухай нэг мэдэгдэл хийгээд л баярлаад л нөхдүүд хэлээд хаядаг. Та нарыг торгоно гээд хойноос нь цагдаа очиж байвал юу болох вэ. Ийм л тайлбар сонсогдоод байна л даа. Эсвэл би буруу ойлгочхоод байна уу? Энийгээ бодож үзээрэй нөхдүүд минь. 
 
Тэгээд ер нь сонгуулийн үеийн, сонгуулийн дараах үеийн улс төрийн нөхцөл байдлыг эвийн журмаар л шийддэг болохоос биш ингэж хайчилж шийдэх чинь бол улам их дургүйцэл хүргэнэ шүү дээ. Ийм томьёолол хийсэн энэ ажлын албаныхан. Одоо тэнд нэг тэмдэглэсэн хүмүүс суугаад байх юм. Энэ чинь юу хийцгээгээд байна вэ та нар. 
 
Ямар ч тохиолдолд ялсан ялагдсан нь мэдэгдэл хийнэ. Сонгуулийн дүн чинь хар машин дээр чинь гараад ирнэ. Бүх аймгаар нь нэр дэвшигчтэйгээ. Одоо чинь санал хураасан хүний тоо, авсан санал, эсрэг өгсөн санал гээд ерөөсөө л хэдхэн секундийн дотор гараад ирдэг болчихсон ийм л эд шүү дээ. 
 
2016 оны сонгуульд жишээ нь би зуслан дээрээ байж байхад…/минут дуусав/
 
Х.Нямбаатар: Ц.Нямдорж сайд 1 минут өгье. 
 
Ц.Нямдорж: Зуслан дээрээс наашаа явахад би 25 минут зардаг юм л даа. Энэ хойд Баянбүрд хүртэл. Тэгээд тэнд ороод ирсэн чинь тоолж эхэллээ гээд. Тэнд 25 минут яваад ороод ирсэн чинь Дарханы нэг гишүүн над руу ярьсан. Нэр дэвшигч ярьсан. Би ялчихлаа гэж. Дараа нь энэ Н.Оюундарь над руу ярьсан шиг санагдах юм. 
 
Тэгээд тэндээс яваад би Хан-Уулд яваад очсон чинь миний дүн уже гараад дуусчихсан байсан шүү дээ. Бүх юм тодорхой. Бүгд харсан сууж байсан шүү дээ. Телевизээр бичээд л. Тэгээд л тэр чинь мэдэгдэж байгаа юм чинь. 
 
Тэгээд ялчихсан нам чинь бид нар ялчихлаа. Тэдэн суудал авчихлаа гээд хэлчхээр одоо наадах чинь шийтгэх гээд байна шүү дээ. Сонгуулийн ерөнхий хороо мэдээлэл хийгээгүй байхад зарлачихлаа гээд. Энэ томьёолол дээрээ та бүхэн нэг жаахан ухаан гаргаач гэж би хүсэх гэсэн юм. 
 
Х.Нямбаатар: С.Бямбацогт гишүүний микрофоныг өгье. Хариулт өгье. 
 
Энэ бид нар 12 сарын 20-нд баталсан хууль шүү дээ. 12 сарын 20-нд бид нар энийг яг ингээд энэ томьёоллоор баталсан шүү дээ. Өнөөдөр Хууль зүйн байнгын хороон дээр юу хийж байгаа вэ гэвэл энэ зөрчлүүдийг хооронд нь уялдааг нь хангая гэдэг асуудал ярьж байгаа. 
 
С.Бямбацогт: Ажлын хэсэг ажилласан юм энэ дээр. Орон нутгийн сонгуулийн хуулийг хэлэлцүүлэг хийж байх явцад ажлын хэсэг байгуулагдсан. Х.Нямбаатар гишүүнээр ахлуулсан ажлын хэсэг. 
 
Манай Сонгуулийн ерөнхий хороо, Цагдаагийн ерөнхий газар, холбогдох байгууллага, Улсын Ерөнхий прокурорын газар гээд холбогдох байгууллагын бүх хүмүүс оролцож ажиллаж байгаа. Хууль хоорондын зөрчил байгаад байна. Улсын Их Хурлын сонгуулийн тухай хууль, Ерөнхийлөгчийн сонгуулийн тухай хууль, орон нутгийн сонгуулийн тухай хууль эд нарт хоорондоо зөрчилдсөн заалтууд байна. Зөрчил шалган шийдвэрлэх тухай хуультай болон хоорондоо. 
 
Энэ зөрчлүүдийг арилгах үүднээс Төрийн байгуулалтын байнгын хорооноос Хууль зүйн байнгын хороонд санал, дүгнэлтээ ирүүлсэн. Санал, дүгнэлтийг үндэслээд Хууль зүйн байнгын хороо болон ажлын хэсэг хамтарч суугаад энэ саналын томьёоллуудыг бэлдсэн байгаа. 
 
Зүгээр одоо Ц.Нямдорж сайдын хэлж байгаа, Ц.Мөнх-Оргил гишүүний хэлж байгаа бас нэг хэлэлцсэн утга найруулгын хувьд бас найруулах асуудал байж болно. Гэхдээ энэ тийм үү бид аль талаас нь харах вэ. 2008 оны сонгуулиар. Тийм үү. 7 сарын 01-н болсон. Тэр үед саналыг гараар тоолдог байсан. Санал хураалтын дүнд будлиан орох магадлал аягүй өндөр байсан. Санал хураалтын дүн хэд хоногоор гардаггүй байсан. Тэр үед хардлага сэрдлэг дагуулдаг байсан. 
 
Одоо тодорхой нэг жишээ хэлэхэд Дорноговь аймагт нэр дэвшсэн Туяа гээд нэр дэвшихэд санал хураалтын өдөр хууль зөрчөөд Сонгуулийн ерөнхий хорооноос татсан гэнэ ээ гэж баахан мэдээ хэнээс гарсан нь мэдэгдэхгүй яваад Туяа гээд нэр дэвшигч ялагдаж байсан тэр сонгуульд. 
 
Тэгвэл тийм байдлаар одоо хэн нэгэн сонгуулийн санал хураалт өглөө 6 цагт эхэлдэг. 12 цаг, 10 цаг хүртэл санал хураалт болж байх хооронд хэн нэгэн ямар нэгэн байдлаар мэдэгдэл хийгээд тэр нь сонгуулийн дүнд нөлөөлбөл яах вэ гэдэг асуудлыг бид нар шийдэх шаардлагатай байна гэж үзсэн. Үзэж байгаа. Тийм. 
 
Дараагийн асуудал. Тийм үү. Бид нар хар машинаар санал хураадаг болсон. 2012 оноос хойш. 2012 оноос хойш санал хураалтын одоо үндсэндээ Ерөнхийлөгчийн болон Их Хурлын, орон нутгийн гээд нэлээн олон сонгуульд хэрэглэсэн. Ямар нэг маргаан будлиан гардаггүй байсан. 2012 онд анх хар машин хэрэглээд санал хурааж байхад хар машин бол худлаа гаргадаг юм байна. Луйвардлаа. Хар машинаар юу яалаа гэж асуудлыг надаас авахуулаад олон хүн ярьж байсан. Үл итгэх байдал үүсэж байсан. Тийм. Олон удаа хар машинаар санал хураалаа. 
 
2016 оны сонгуулиар хар машины дүн гарсан. Дүн гарсны дараа Монгол Ардын намаас М.Энхболд дарга, хар машинд хамгийн итгэдэггүй Ж.Мөнхбат гишүүн бид нар хамт зогсож байгаад бид хар машины дүн, санал хураалтын дүн гарлаа. Урьдчилсан байдлаар Монгол Ардын нам ялж байна гэдгийг мэдэгдэж байсан. Ямар нэгэн будлиан маргаан үүсээгүй. 
 
Иймэрхүү байдлаар юу гэдэг юм үл итгэх асуудлууд байдаг юм. Энэ ерөнхийдөө харьцангуй шийдэгдсэн. Ерөнхийдөө юу гэдэг юм санал хураалтын дүн хар машин бол тухайн үед нь яг гарсан доор нь л бүх тойрог, хэсгийн хороодоор мэдээлж байсан. Иймэрхүү байхаар сонгуулийн дараа урьдчилсан дүн. Тийм. Мэдэж байна. Та байж бай. Би хариулаадахья. Энийг бид нар хийж. Тийм үү. Тэртээ тэргүй олон нийт мэдэж байгаа, харж байгаа. Ингээд явж байгаа тохиолдолд сонгууль, санал хураалтыг дууссаны дараа нэг их харьцангуй асуудал үүсэхгүй юм билээ. 
 
Сонгуулийн санал хураалт явж байх явцад, санал хураалт дуусах хүртэл бүтэн өдрийн хугацаанд янз янзын асуудал гарвал яах юм бэ. Үүнтэй холбоотой ийм зохицуулалтуудыг оруулж ирж байгаа. Би бол тэгж ойлгож байгаа. Энэ бол 12 сарын 20-нд бидний баталсан Улсын Их Хурлын сонгуулийн хуульд яг ингээд баталсан заалт. Үүнийг л бид нар гурван хуульдаа адилхан болгож өгье гэж манай ажлын хэсгийнхэн маань ажиллаад оруулж ирж байгаа юм байна. Энийг зөв гэж үзэж байгаа. 
 
Гэхдээ зүгээр найруулгын хувьд албан ёсны мэдэгдэл гэдгээ юу гэж хэлэх юм. Хэдийд байх юм. Одоо бол санал хураалтын дүн гарснаас хойш Сонгуулийн ерөнхий хороо албан ёсны мэдэгдэл хийх хүртэл гэдэг юм уу. Энэ хугацаанд харьцангуй асуудал бага үүсдэг юм билээ. Гол асуудал нь тэр сонгуулийн санал хураалт дуусах. Тийм үү. Тэр бүтэн өдрийн явцад янз янзын мэдэгдэл хийгээд. Одоо өчигдрийн тэр дэлгүүрүүдийн лангуу хоосон болдогтой адилхан янз янзын мэдэгдлүүд сошиалаар хийгээд. Энэ нь эргээд сонгуулийн дүнд нөлөөлөөд нийгмийг эмх замбараагүй байдалд турхираад өдөөгөөд. Үүнээсээ болоод асуудал үүсэх вий. Энэ амархан болсон байна шүү дээ. Хэн ч хэлээгүй байхад л ерөөсөө л хүмүүс гурил будаагаа нөөцлөөд хэдэн хоногоор бөөн юм болж байна шүү дээ. Үүнтэй адилхан тийм үү нөлөө бүхий…/минут дуусав/
 
Х.Нямбаатар: Л.Болд гишүүн. 
 
Л.Болд: Баярлалаа. Тэгэхээр бас нэг хоёр асуудал байгаа юм. Одоо жишээ нь одоо энэ сонгуулийн хуулийг зөрчих гээд энэ 1 дүгээр зүйлд 18 дугаар хэсэг байгаа юм. Энэ дээр хуульд зааснаас өөр арга хэлбэрээр сонгуулийн сурталчилгаа явуулсан өдөр гээд. Сонгуулийн сурталчилгаа явуулах эрх бүхий этгээд нь сонгуулийн сурталчилгааны явцад хууль зөрчсөн бол одоо ингээд торгуулна гэж байгаа юм. Тийм ээ. Торгуулна. 
 
Тэгэхээр одоо бол энийг дарааллыг нь асуух гээд байна л даа. Энэ хууль зөрчсөн. Ингээд торгуулчихлаа. Энэ чинь бол тэгэхдээ бас нэр татах үндэслэл шүү дээ. Тэгэхээр торгуулчхаад. Гэтэл сонгууль явчихсан. Тэгээд торгуулчхаад нөгөө хүн нь сонгогдсон бол яах вэ. Эргээд торгоод нэрийг татаад сонгуулийн дүнг хүчингүй болгох уу? 
 
Эсвэл зөвхөн энэ торгоод л, зүгээр торгоод дуусаа. Нэр татах асуудал нь үүсэхгүй болох юм уу? Тэгээд одоо сонгуулийн дараа бол яаж татах вэ? Сонгуулийн дүнг хүчингүй болгох уу? Тэрийг нэг тодорхой болгомоор байна. Энэ өөрөө битүү ийм маргаан болно. Ерөөсөө сонгууль дүн гарна. Тэгээд л энэ хүн хууль бус сурталчилгаа хийсэн. Энэ хүн ингэсэн гээд л. Тэгээд л очоод энэ торгуулийг нь өгүүлээд л. Тэгээд за одоо сонгуулийн дүнг ингээд хүчингүй болгоно. Энэ хүн нэр нь татагдах хүн сонгогдчихлоо. Энэ чинь наана энэ бүх юм чинь амжихгүй шүү дээ. Тэгэхээр энэ бүх маргаанууд чинь очоод ийм маргаантай болох байхгүй юу. Тэгэхээр эсвэл зөвхөн торгох юм уу, нэр татах руу очих уу гэдэг асуудал байна. 
 
Хоёр дахь асуудал нь, одоо 48.2 гэж өргөн барьсан байгаа. Одоо 47.2 болсон энэ төсөлд явж байна. Улс төрийн намаас зөвхөн гишүүдийнхээ хүрээнд зохион байгуулсан сургалт, уулзалтыг сонгогчдын санал татах зорилгоор явуулж байгаа үйл ажиллагаанд хамааруулахгүй гэж байгаа юм. Энэ заалт дээр одоо жишээ нь ямар санкцтай юм. Улс төрийн намуудын хувьд ярих гээд байна шүү дээ. 
 
Байнгын хороон дарга, ажлын хэсгийн дарга аа. Энэ 48.2 гэдэг чинь 47.2 гэсэн заалт байна. Улс төрийн намаас зөвхөн гишүүдийнхээ хүрээнд зохион байгуулсан сургалт, уулзалтыг сонгогчдын санал татах зорилгоор явуулж байгаа, өөрөөр хэлбэл хамааруулахгүй. Гишүүдийнхээ хүрээнд би уулзалт хийчихлээ. Улс төрийн намаас. Тэр дээр ямар санкцтай юм. Улс төрийн намыг яах юм. Дээд шүүхэд татан буугдах юм уу? Эсвэл тэр намын бүх нэр дэвшигчийг хүчингүй болгох юм уу? Энэний чинь санкц нь энэ дотор яаж орж ирж байгаа. Тэрийг нэг тайлбарлаж өгөөч. Ийм хоёр асуултад хариу. 
 
Х.Нямбаатар: Би эхнийхэд нь хариулчихъя. Энэ өмнө нь нэг ийм гурван юутай байсан юм. Нөгөө нэр дэвшигчээр бүртгэгдсэн хүн байна шүү дээ. Нэр дэвшигчээр явж байхад нь эргүүлэн татах нэг процесс байсан юм. 
 
Хоёрт нь, сонгогдсоны дараа, саналын дүн гарсны дараа нэг татах процесс байсан юм. 
 
Гурав дахь, нөгөө дүүргийн иргэдийн Хурлын Төлөөлөгчөөр сонгогдоод анхдугаар хурлаар бүрэн эрх нь баталгаажсаны дараа татах ийм процесс байсан юм. 
 
Тэгээд бид нар энийг сая ярьж байгаад Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн 75 дугаар зүйлийн 75.3-т заасан үндэслэлээр төлөөлөгчөөр сонгогдсон тухай шийдвэрийг хүчингүй болох гээд нөгөө саналын дүн гарсны дараа нэг татах. Санал хураалт болохоос өмнө нэг эргүүлэн татах энэ процессыг бүх гурван сонгуулийнхаа хууль дээр яг шигтгэж өгч байгаа. 
 
Сая та хэлсэн шүү дээ. Хууль бус сурталчилгаа явуулсан нь одоо энэ эрх бүхий байгууллагын юугаар тогтоогдсон тохиолдолд хэдхэн төрлийн зөрчлүүд дээр эргүүлж татаж байгаа. Тэгэхээр энэ бол процесс явагдаж байгаа. 
 
Зүгээр Их Хурлын сонгуулийнх дээр бол аягүй хүнд. Тангаргаа өргөсний дараа наадахыг эргэж ярихад маш түвэгтэй. Энийг бол одоо тэр Их Хурлын гишүүний эрх зүйн байдлын тухай хуулиар л зохицуулах харилцаа. Бид бол энэ сонгуультай холбоотой харилцаа бол бүрэн эрх. Тэр имунитет үүсэхээс өмнөх тохиолдлыг л ярьж байгаа юм. 
 
Өнөөдрийн бид нарын энэ хөндөж оруулж ирж байгаа юм бол ерөнхийдөө орон нутгийн сонгуулийн тухай хуулийг хэлэлцэх явцдаа Зөрчлийн тухай хуулийг яг адилхан үйлчлүүлье. Тэгэхгүй бол сая Их Хурлын сонгуулийн тэр 12 сарын 20-нд батлагдсан хуулиар нөгөө Зөрчлийн тухай хуулийн ерөнхий ангид заасан концепцоос давсан зөрчилтэй. Эсвэл Зөрчил шалган шийдвэрлэх субъект нь одоо хуулиар харьяалуулаагүй субъектэд зарим төрлийн зөрчлүүдийг харьяалуулсан байсныг бид нар нийлүүлж нэгтгэж ийм цэгцэд оруулж байгаа гэдгийг Л.Болд гишүүнд хэлэх гээд байгаа юм. Та сая хэллээ. Тэр эргүүлж татах процесс хэвээрээ байгаа юу гэвэл яг адилхан процессын хувьд хууль бус сурталчилгаа явуулсан энэ тохиолдлуудад эргүүлэн татдаг энэ механизм нь яг хэвээрээ байгаа. 
 
Дээр нь бид нар ямар том хөшүүрэг оруулж ирж байна вэ гэвэл энэ Эрүүгийн хуулийн тусгай ангид заасан нөгөө сонгогчдын сонгох, сонгогдох эрхийг хөндсөн, хязгаарласан ийм зохицуулалтуудыг энэ бүх шатны сонгуулийн хуулиуд дээр адил тэгш үйлчилдэг ийм тайлбар гаргуулъя. 
 
Сонгуулийн хорооны ажилтан Үнэнбат гэдэг хүнийг орон нутгийн сонгуульд нэр дэвших гээд материалаа бүрдүүлээд очихоор эсвэл түүгээрээ энэ хүнийг бүртгэж авахгүй тохиолдолд энэ бол энэ хүний сонгогдох эрхэнд халдаж байгаа эрүүгийн гэмт хэрэг гэж үзье гэж байгаа юм. Таныг эргүүлээд хууль бусаар үндэслэлгүй татсан тохиолдолд мөн эрүүгийн гэмт хэрэг гэж үзье гэж байгаа юм. Сонгуулийн дүн мэдээ гарчхаад байхад нөгөө гарын үсэг зуралгүй сонгуулийн хорооны ажилтнууд зугтаачихдаг шүү дээ. Энийг эрүүгийн гэмт хэрэг гэж үзье гэж байгаа юм. Тэгээд төрийн албанд орох эрхгүй байдлаар хасъя гэж байгаа юм. 
 
Тэр 47 дугаар зүйлтэй холбоотой юм нь дээр Д.Бат-Эрдэнэ 2 дугаар микрофон дээр нэмээд хариулт өгөөч. Өөрөөр хэлбэл сонгуулийн сурталчилгаа эхлэхээс өмнө улс төрийн намууд зөвхөн өөрийнхөө гишүүд дэмжигчидтэй уулзаж болно гэсэн ийм зохицуулалт байгаа. Гэтэл улс төрийн намууд өөр хүмүүстэй уулзчихвал яах вэ. Ингэвэл энэ намыг бүхэлд нь нэр дэвшүүлэхгүй байх уу, үгүй юу? 2 дугаар микрофон. 
 
Д.Бат-Эрдэнэ: Сонгуулийн ерөнхий хорооны Хууль, эрх зүйн хэлтсийн ахлах референт Д.Бат-Эрдэнэ. Л.Болд гишүүний асуултад хариулъя. 
 
Тэгэхээр Улсын Их Хурлын сонгуулийн тухай хуулийн 48.2 дээр улс төрийн намаас зөвхөн гишүүдийнхээ хүрээнд зохион байгуулсан сургалт, уулзалтыг сонгогчдын саналыг татах зорилгоор явуулж байгаа үйл ажиллагаанд хамааруулахгүй гэж оруулсан. Ингэж оруулсан шалтгаан маань болохоор одоо энэ Зөрчлийн тухай хуульд нэмэлт, өөрчлөлт оруулах тухай төслийн 16 дээр байгаа ээлжит сонгуулийн жил эхэлснээс хойш сонгогчдын саналыг татах зорилгоор аливаа этгээдээс хориглох 7 төрлийн үйлдэл, үйл ажиллагааг хуульчилсан байгаа. Энэ үйл ажиллагаанд намын гишүүдтэй явуулж байгаа тэр сургалт, уулзалт гэдэг ийм хоёр төрлийн үйл ажиллагаа хамаарахгүй юм. Энэнээс бусад арга хэлбэрээр гишүүдээсээ өөр хүмүүст сургалт гэдэг юм уу бусад зүйл зохион байгуулах юм бол 16-д заасан хариуцлагад хамаарагдаад явчихна гэж ойлгоно. 
 
Х.Нямбаатар: Л.Болд гишүүн тодруулъя. 
 
Л.Болд: Эхний асуудал тань дээр тодруулах юм байна. Хэрвээ нэгэнт эргүүлэн татах юм бол энэ нэгжээр торгож яах гээд байгаа юм. Тэр чинь өөрөө хангалттай. Тэрнээс илүү шийтгэл гэж байхгүй шүү дээ. Эргүүлэн татахаас өөр. Бүрэн эрх нь эхэлсэн ч бай, эхлээгүй ч бай татах нь байна шүү дээ. 
 
Тэгэхээр хоёрын хооронд нэгжээр торгож тийм давхардсан юм шиг ийм байх шаардлага байгаа юм уу? Шууд эргэн татах асуудлаар шийдэх ёстой байгаа юм биш үү. Таны асуудал. 
 
Нөгөө асуудлын хувьд тэгээд тэр улс төрийн намд гэсэн. Аль заалт нь. Энэ чинь аль заалтаар нь хамааруулж улс төрийн намд ямар шийтгэл оногдуулах вэ? Энэ чинь тодорхойгүй байна шүү дээ. Энэ чинь дандаа хувь хүмүүс дээр ярьсан юмнууд байна шүү дээ. Энийгээ нэг тодруулж өгөөч. 
 
Х.Нямбаатар: Би Л.Болд гишүүний асуултад хариулъя. Л.Болд гишүүн ээ. Би одоо ер нь нэг хоёр гурван жил нэг зүйл яриад байгаа шүү дээ. 
 
Энэ аливаа үйл баримтыг тогтоохын тулд процесс хийх ёстой. Процессоор энэ хүн зөрчил гаргаж уу, үгүй юу гэдгийг тогтоож байж. Тэр нь тогтоогдсон тохиолдолд дараагийн эрх зүйн харилцаа, үр дагавар, хууль зүйн факт үүснэ. Одоо гэм буруугийн асуудал энэ дээр бас яригдана. Энэ нь эрүүгийн гэмт хэргийн шинжтэй бол бас л гэм буруугийн асуудлыг тогтооно. 
 
Тэгэхээр тэр хууль зөрчсөн гэсэн үйл явдлыг сэргээн босгохын тулд захиргааны процессын ажиллагаа явагдана. Процессын ажиллагааны явцад тэр хүн зөрчил гаргаж уу, үгүй юу. Ганцаараа гаргасан юм уу. Тэрний өмнө шадар туслагч нь гаргасан юм уу, өөрөө гаргасан юм уу гэдэг энэ үйл баримтыг тогтоохын тулд захиргааны хэрэг хянан шийдвэрлэх ажиллагаа явагдаж байгаа. Зөрчил шалган шийдвэрлэх ажиллагаа явагдана. Ингээд энэний дараа гэм буруутай хүнд нь Зөрчлийн тухай хуулиар хариуцлага хүлээлгэнэ. Энэ нь өөрөө тухайн сонгуулийн тухай, аль нэг сонгуулийн тухай хуулиар түүнийг бүрэн эрхийг нь татах үндэслэл болж өгнө. Үндэслэл болж өгнө. 
 
Тийм учраас энэ үйл баримтыг сэргээн босгохын тулд л энэ зөрчил, зөрчил шалган шийдвэрлэх гэдэг харилцаа өөрөө явж байгаа гэдгийг хэлье. 
 
2 дугаар микрофон. Д.Бат-Эрдэнэ. Тодорхой хариул. 
 
Д.Бат-Эрдэнэ: Л.Болд гишүүний асуултад хариулъя. Энэ Зөрчлийн тухай хуульд өөрчлөлт оруулах тухай хуулийн төслийн 16 дээр “хүн, хуулийн этгээд нь ээлжит сонгуулийн жил эхэлснээс хойш санал авах өдрийг дуустал сонгогчдын саналыг татах зорилгоор дараах үйлдэл, үйл ажиллагаа явуулахыг хориглоно” гээд “хүн, хуулийн этгээд” гээд тодорхой заасан байгаа. 
 
Тэгэхээр энд жишээ нь нам өөрийнхөө гишүүн бус хүмүүст нийтийг хамарсан уралдаан тэмцээн гэдэг юм уу, уулзалт ямар нэгэн юм зохион байгуулж сонгогчдын саналыг татах зорилготойгоор ийм арга хэмжээ зохион байгуулах юм бол энэ 16-д заасны дагуу хариуцлага хүлээх ийм боломжтой болох юм. Хүн, хуулийн этгээд. 16.7 дээр. Хүнийг 20 мянган нэгжтэй тэнцэх хэмжээний төгрөгөөр. Хуулийн этгээдийг 200 мянган нэгжтэй тэнцэх хэмжээний төгрөгөөр тус тус торгоно гэж орсон байгаа.  Үйлдэл нь 16.2 дээр байгаа юм. 
 
Х.Нямбаатар: С.Бямбацогт гишүүн хариулах уу? Сонгуулийн хороо хариулъя. 2 дугаар микрофон.
 
Д.Бат-Эрдэнэ: 16.2-т заасан энэ нийтийг хамарсан биеийн тамирын уралдаан, тэмцээн, баяр наадам, урлагийн тоглолт, хүлээн авалт, дайллага, цайллага, хонжворт сугалаа зохион байгуулах, ивээн тэтгэсэн гээд. 
 
Энд ерөөсөө сонгогчдын саналыг татах зорилготойгоор өөрийн намаасаа бусад гишүүдийг хамруулсан ийм үйл ажиллагаануудыг явуулах юм бол хуульд заасны дагуу хариуцлага хүлээнэ. Энэ нь эргээд бас нэр татах ийм хариуцлага хүлээлгэх ийм зохицуулалт. 
 
Х.Нямбаатар: Л.Болд гишүүн нэг ийм юм асуугаад байна л даа. Уулзалт бол хамаарахгүй юм байна гэж ойлгож болох уу? Зүгээр Сонгуулийн тухай хууль дээр бол бид нар. 
 
Энэ 18-аараа зохицуулагдана гээд бас манайхан тайлбарлаад байгаа. Л.Болд гишүүн ээ. Таны энд хариулчихлаа шүү. 18 дугаар зүйл дээр бас хуульд зааснаас өөр арга хэлбэрээр сонгуулийн сурталчилгаа явуулсан гэж байгаа. Тэгээд энийгээ 48.1 дээрээ хуульд зааснаас өөр хэлбэрээр сурталчилгаа явуулж болохгүй гэсэн. 
 
Зүгээр та Их Хурлын гишүүний хувьд уулзалт хийх эрх нь бол нээлттэй байгаа шүү дээ. Таслал тавиад арга хэмжээ авах нь нээлттэй байгаа. За тэгье. Одоо хуульд бичигдээгүй юм чинь тэгж ойлгож болох байх. Тийм. За баярлалаа. 
 
Гишүүд асуулт асууж дууслаа. Бид нар өнөөдөр дүгнэлт гаргах ёстой. Энэ дэг өг дөө. Бид нар бол Байнгын хорооноос оруулж ирсэн юм нь дээр дэг өгөх ёстой. 
 
С.Бямбацогт дарга аа. Энэ танай Байнгын хорооноос чинь дахиад ийм энийг оруулж ирэх юм. Засаг захиргаа, нутаг дэвсгэрийн нэгжийн тухай хуульд нэмэлт, өөрчлөлт оруулах. Би түрүүн танаас асуусан чинь энийг манай Байнгын хороо өөр дээрээ хэлэлцэнэ гээд сая хэлсэн шүү дээ. Тэгэхээр танай Байнгын хорооны ажилтнууд болохоор энийг хэлэлцүүлгээ ингэж оруулж ирэх нь. Энэ нэмэлт, өөрчлөлт нь ийм болж байгаа шүү. Сая тэр нөгөө эргүүлэн татахтай холбоотой Засаг захиргаа, нутаг дэвсгэрийн нэгжийн тухай хуульд. Сонгогдсоны дараа яаж татах вэ гэдэг нь хоёр янз байгаад байсан. Энийг нэг болгоё. Энэ сонгуулийн хууль тогтоомж зөрчсөн гэдэг нь санал хураалтын дүн гарснаас хойш саяны 6 төрлийн зөрчлүүд дээр тогтоогдсон нь санал хураалтын дүнгийн дараа. Магадгүй бүр төлөөлөгчийн бүрэн эрх нь хэрэгжсэний дараа тогтоогдсон бол төлөөлөгчөөр сонгогдсон шийдвэрийг хүчингүй болгох ийм зохицуулалтыг нэгжийн тухай хуульд оруулж өгч байгаа. 
 
Хоёр дахь болохоор энэ нөгөө дүүргийн хүн амууд өсчхөж байгаа юм. Тэгээд хороодын тоо нэмэгдсэн. Тэгээд сая орон нутгийн сонгуулийн тухай хуулиар дүүргийн хороо болгон нэг тойрог байж болно гээд зохицуулалттай юм. Тэгсэн Засаг захиргаа, нутаг дэвсгэрийн нэгжийн 10.4-т нь болохоор хамгийн дээд хязгаарыг нь 41 гээд хязгаарлачихсан юм. Гэтэл Сонгинохайрхан дүүрэг 43 хороотой болчхож байгаа байхгүй юу. 
 
Тэгэхээр энэ сонгуулийн хууль, засаг захиргааны нэгжийн хууль хоёр зөрчилдөж байгаа учраас энэ хоёрыг нэгтгэж уялдуулъя гэсэн ийм агуулгатай зүйл орж ирж байгаа шүү. Тэгээд тэр Зөрчил шалган шийдвэрлэх тухай хууль дээр хэргийн харьяаллуудыг би түрүүн хэлсэн. 90 хувь нь цагдаагийн байгууллагад харьяалагдаж байгаа. Үлдсэн нь Шударга өрсөлдөөн, хэрэглэгчийн төлөө газар, Мэргэжлийн хяналтын ерөнхий газар. Дээр нь нягтлан бодох бүртгэлийн улсын эрх бүхий ажилтан гэсэн ийм байгууллагууд дээр энэ зөрчил шалган шийдвэрлэх хэргийн харьяаллууд нь ингэж харьяалагдаж байгаа. Процессыг ердийн журмаар явуулна. Сунгалт гэж байхгүй. Гурван удаагийн гуч хоногийн сунгалтаар зөрчил шалган шийдвэрлэх тухай ойлголт гэж байхгүй. 
 
Арван дөрөв арван дөрөв, хорин найм хорин найм дээр нэмэх нь нэг удаа шүүх дээр шийдэгдэх хүртэл гуч хоног гэсэн ердийн тавин найм хоногоор ингээд зөрчилтэй холбоотой харилцаа орж ирж байгаа шүү гэдгийг хэлье. 
 
Сонгуулийн автоматжуулсан системийн тухай хуульд орж байгаа өөрчлөлт нь Зөрчлийн тухай хуулиар хариуцлага хүлээлгэх ийм уялдуулсан зохицуулалт орж ирж байгаа. Асуулт асууж дууслаа. Үг хэлэх гишүүн байна уу? Та өөрөө өөртөө үг хэлэх гэж байгаа юм уу? С.Бямбацогт гишүүн. 
 
С.Бямбацогт: Хууль зүйн байнгын хороонд Төрийн байгуулалтын байнгын хороо санал, дүгнэлтээ оруулсан. Тэгээд тэрний дагуу та бүхэн ажлаа хийж байгаа. Бүр тэгэх тусмаа та бол орон нутгийн сонгуулийн ажлын хэсгийн ахлагч. Тэгээд холбогдох ажлын хэсгээ байгуулаад ажиллаж байгаа. 
 
Ингэхдээ саяны гишүүдийн ярьж байгаа энэ саналуудыг анхаараад бас нэг алдаатай хэл амтай юм гаргахгүйн үүднээс бас анхаараасай гэдэг үүднээс гишүүний хувьд үгээ хэлье гэж бодож байна. Хууль зүйн байнгын хорооны гишүүний хувьд. 
 
Тэгээд саяны ярьж байгаа тэр уулзалттай холбоотой асуудал Л.Болд гишүүн ярилаа. Тийм үү. Тэгэхээр улс төрийн намууд, улс төрийн намын гишүүд иргэдтэй, сонгогчидтой, намынхаа гишүүд дэмжигчидтэй уулзах бол нээлттэй. Уулзалттай холбоотой асуудлыг тэгж ойлгох хэрэгтэй. Тэгэхгүй сонгогчдын саналыг татах зорилгоор уулзалт хийхийг хориглоно гэх юм бол хүнтэй уулзахгүйгээр яаж улс төрийн сонгуульд оролцох юм. Тэр агуулгаар нь бид нар бас тэрийг тодорхой болгох ёстой. 
 
Дараагийн асуудал. Саяны ярьж байгаа санал хураалтын дүнгийн талаар албан ёсны мэдээлэл гаргаагүй байхад урьдчилсан санал хураалтын дүнгийн талаар мэдэгдэл хийсэн бол гэж байгаа. Сая Ц.Нямдорж сайд бас хэлж байна. Ц.Нямдорж гишүүн. Дүн гараагүй байхад М.Энхболд, Ж.Мөнхбат та гурав мэдэгдэл хийгээд зогсож байсан биз дээ гэж. Бид мэдэгдэл хийхдээ Монгол Ардын Нам ялж байна. Ялж байна гэдгээ ил худлаа хуурамч мэдээлэл бид хийгээгүй. Сонгуулийн ерөнхий хорооны албан ёсоор зарлаж байгаа. Олон нийтэд. Тийм үү. Шууд дамжуулж зарлаж байгаа мэдээллийг үндэслээд ялж байна гэдгийг бид нар мэдэгдэл хийсэн. Гэтэл одоо энүүгээр чинь үндсэндээ ингэж мэдэгдэл хийх юм бол хууль зөрчсөн болох гэж байна. Хууль зөрчсөн болох гэж байна. Тийм ээ. Тийм болохоор агуулгын хувьд тийм үү юу гэдэг юм Сонгуулийн ерөнхий хорооны албан ёсоор хийж байгаа мэдээллийг илтэд мушгисан, гуйвуулсан, илтэд худлаа ташаа мэдээлэл тараасан тохиолдолд хариуцлага хүлээлгэнэ гэдэг юм уу. Ийм байдлаар агуулгын хувьд нэг жаахан найруулахгүй бол одоо энэ дээр бичсэн бол бас гишүүдийн саналыг авах ёстой. 
 
Урьдчилсан санал хураалтын дүнгийн талаар мэдэгдэл хийсэн бол гээд. Энэ маань үндсэндээ одоо яг Сонгуулийн ерөнхий хороо ингэж мэдээлэл хийж байна. Хийж байгаа мэдээлэл бол үнэн байна, зөв байна. Энийг үзэх юм бол бид ялж байна. Монгол Ардын Нам ялж байна. Одоо жишээ нь М.Энхболд дарга бид нар хийж байсан. 2016 онд. Энэ одоо яах гээд байна шүү дээ. Тийм болохоор энийг ялгаж салгасан үг томьёолол хэрэглэхгүй бол ерөөсөө л гарч ирээд сонгуульдаа идэвхтэй оролцоорой гээд байх юм уу. Тийм үү. Улс төрийн намуудаас ярьж болно. Нэр дэвшигч хэлж болно. Тэгэнгүүт та сонгуулийн хууль зөрчлөө гэдэг асуудал үүсэх нь байна шүү дээ. Сонгуульдаа идэвхтэй оролцоорой гэж хэлсний төлөө. 
 
Тийм байдлаар ажлын хэсэг маань Хууль зүйн байнгын хороон дээр ажиллаж байгаа ажлын хэсэг. Та бүхэн энэ дээр анхаарах ёстой шүү. Х.Нямбаатар гишүүн ээ. Иймэрхүү юмнуудыг анхаараад үзээч ээ гэж би хэлмээр байна. Тийм. 
 

Х.Нямбаатар: Баярлалаа. Санал хураалт явуулъя. Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн тухай хуулийн төсөл болон хамт өргөн мэдүүлсэн хуулийн төслүүдийн анхны хэлэлцүүлгийг хийсэн талаарх Төрийн байгуулалтын байнгын хорооны санал, дүгнэлтийг дэмжье гэсэн томьёоллоор санал хураалт явуулъя. Санал хураалт. 

 


Санал хураалтад оролцсон гишүүдийн 63.6 хувийн саналаар уг санал дэмжигдлээ. 

 


Төрийн байгуулалтын байнгын хороонд Байнгын хорооны санал, дүгнэлтийг би өөрөө танилцуулъя. 

 


Дараагийн асуудалдаа оръё. Ажлын хэсэгт баярлалаа. Хаалттай горим руу шилжүүлье. 
 

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

